
KOSOVË 
 
Kosova ka rreth 2.2 milionë banorë dhe administrohet nga 
Misioni i administratës së përkohshme të OKB-së në Kosovë 
(UNMIK), në përputhje me Rezolutën 1244 të vitit 1999 të 
Këshillit të Sigurimit të OKB-së (KSKB). UNMIK-un e kryeson 
një përfaqësues special i sekretarit të përgjithshëm të OKB-së 
në Kosovë (PSSP). UNMIK-u nxori rregullore që u qaseshin 
përgjegjësive civile dhe ligjore të subjekteve qeveritare dhe 
të individëve privatë, dhe ratifikoi ligjet e miratuara nga 
Kuvendi i Kosovës. Korniza Kushtetuese për vetëqeverisje të 
përkohshme në Kosovë, e shpallur nga UNMIK-u, i definon 
institucionet e përkohshme të vetëqeverisjes (IPVQ). Zgjedhjet 
shumëpartiake në tetor 2004 për vende në Kuvend të Kosovës në 
përgjithësi pasqyruan vullnetin e votuesve. Autoritetet civile 
ndërkombëtare të UNMIK-ut dhe forca paqeruajtëse për Kosovën 
(KFOR), e autorizuar nga OKB-ja, dhe e udhëhequr nga NATO-ja, 
në përgjithësi mbajtën kontroll efikas ndaj forcave të 
sigurimit; megjithatë, pati raportime të rastit se elemente 
lokale të forcave të sigurimit vepronin pavarësisht nga 
autoriteti i tyre përkatës. Gjatë këtij viti, negociatat që 
synonin zgjidhjen e statusit të ardhshëm të Kosovës u mbajtën 
nën mbikëqyrjen e Zyrës së të dërguarit të posaçëm të OKB-së 
për Kosovën. Asnjë vendim për statusin e Kosovës nuk u arrit 
deri në fund të vitit. 
 
UNMIK-u dhe IPVQ-ja në përgjithësi i respektuan të drejtat e 
njeriut; megjithatë, pati probleme serioze në disa fusha, 
posaçërisht lidhur me popullatat pakicë. Më seriozet nga këto 
ishin rastet e vrasjeve me motive politike dhe etnike; vdekjet 
dhe lëndimet nga mjetet e pashpërthyera ose minat tokësore; 
paraburgimi i gjatë dhe mungesa e procesit të drejtë gjyqësor; 
korrupsioni dhe ndërhyrja e qeverisë në gjyqësi; antipatia 
shoqërore ndaj serbëve dhe kishave ortodokse serbe; mungesa e 
përparimit në kthimin e personave të zhvendosur në shtëpitë e 
tyre; korrupsioni brenda IPVQ-së; dhuna dhe diskriminimi ndaj 
femrave; trafikimi i personave, posaçërisht i vajzave dhe i 
grave për shfrytëzim seksual; dhuna shoqërore, abuzimi dhe 
diskriminimi i bashkësive pakicë; diskriminimi shoqëror i 
personave me aftësi të kufizuara; abuzimi dhe një vrasje e 
homoseksualëve; dhe puna e fëmijës në sektorin joformal. 
Mjetet e pashpërthyera nga konflikti i vitit 1998-1999 mbetën 
problem dhe shkaktuan disa vrasje apo lëndime. 
 

RESPEKTIMI I TË DREJTAVE TË NJERIUT 
 
Seksioni 1 Respektimi i integritetit të personit 
 
  a.  Privimi arbitrar ose i paligjshëm i jetës 

Nuk pati raportime që autoritetet ndërkombëtare, UNMIK-u, 
IPVQ-ja, KFOR-i, apo agjentët e tyre kryen vrasje të 
paligjshme ose arbitrare; megjithatë, forcat lokale të 
sigurisë të organizuara nën autoritetin e IPVQ-së kryen së 
paku një vrasje të paligjshme ose arbitrare gjatë këtij viti. 
 
Më 2 janar, pjesëtari i forcave speciale të Shërbimit Policor 
të Kosovës (SHPK), Albert Markaj, vrau të arrestuarin Besnik 
Kastrati në stacionin policor të Pejës. Kjo vrasje kishte të 
bënte me hakmarrje ndërmjet familjeve Markaj dhe Kastrati. Në 
tetor, Markaj u shpall fajtor për vrasje dhe u dënua me 10 
vjet burg. 
 
Më 2 dhjetor, Hetem Sadri Rexhaj u vra në stacionin policor në 
Pejë. Nuk pati të dhëna të tjera për këtë rast në fund të 
vitit, ndonëse njësia e SHPK-së për standarde profesionale 
ishte duke zhvilluar hetimet. 
 
Gjatë këtij viti, minat tokësore apo mjetet e pashpërthyera 
nga konflikti i vitit 1998-1999 vranë një dhe lënduan 10 
persona, krahasuar me dy fatalitete dhe tri lëndime më 2005. 
Përkundër përparimit të arritur në deminimin e terrenit, 
mjetet e pashpërthyera mbetën kërcënim për civilë. 
 
Gjatë këtij viti pati së paku dy vrasje që mund të kenë pasur 
motiv politik. Më 2 maj, persona të panjohur vranë Mark 
Oroshin, njeriun e dyshuar për vrasjen e Shaban Manajt, avokat 
dhe aktivist politik i Lidhjes Demokratike të Kosovës (LDK), 
dega në Istog, më 2001. Oroshi ishte liruar për shkak të 
mungesës së dëshmive. Sipas policisë, ai kishte qenë në 
shënjestër për disa kohë. Më herët gjatë vitit, Oroshi ishte 
lënduar në një atentat të dështuar. SHPK-ja vazhdoi hetimet 
deri në fund të vitit. 
 
Më 20 qershor, Dragan Popoviq, serb i Kosovës 68-vjeçar, u 
qëllua dhe u vra në shtëpinë e tij në komunën e Klinës 
etnikisht të përzier. Popoviq u largua nga Kosova gjatë 
konfliktit të vitit 1998-1999 dhe u kthye në Klinë më 2005. 
Përkundër pohimeve se kjo vrasje ishte me motive etnike, nuk 
pati dëshmi të tilla dhe asnjë i dyshuar nuk ishte arrestuar 
deri në fund të vitit. 
 
Ndryshe nga vitet e mëparshme, nuk pati vrasje të policëve me 
motive politike. 
 
Pati raportime për sulme dhe kërcënime ndaj personaliteteve 
politike e institucionale shqiptare të Kosovës (shih Seksionin 
3). 

Nuk pati zhvillime në hetimin e vrasjes së janarit 2005 të 
policit të UNMIK-ut Omar Ali, i cili vdiq kur një bombë 
eksplodoi nën automjetin e tij zyrtar. 
 
Më 17 mars, për shkak të mungesës së dëshmive, një gjykatë 
pezulloi rastin kundër Tasim Osajt, i cili akuzohej për 
vrasjen në prill 2005 të Enver Haradinajt, vëllait të ish-
kryeministrit e kryetar i Aleancës për Ardhmërinë e Kosovës 
(AAK), Ramush Haradinaj. Osaj u dorëzua vullnetarisht në 
korrik 2005. 
 
Hetimi për vrasjet me sa duket me motive etnike në gusht 2005 
të serbëve të Kosovës Ivan Dejanoviq dhe Alleksandar Stankoviq 
në Shtërpce, me ç’rast u lënduan edhe dy udhëtarë në veturën e 
tyre, u mbyll më 7 gusht për shkak të dëshmive të 
pamjaftueshme. 
 
Nuk pati zhvillime në vrasjen me motive politike të turkut 
etnik Ibish Cakalli, anëtar i Partisë Demokratike Turke të 
Kosovës, në tetor 2005. SHPK-ja vazhdoi hetimet deri në fund 
të vitit. 
 
Nuk pati zhvillime në këto vrasje me sa duket me motive 
politike të shqiptarëve të Kosovës më 2005: vrasja në janar 
2005 e Sadik Musajt, dëshmitar në gjykimin e “Grupit të 
Dukagjinit”; vrasja në prill 2005 e Muhamet Sallajt, ish-
pjesëtar i Ushtrisë Çlirimtare të Kosovës (UÇK); vrasja në 
qershor 2005 nga një veturë në lëvizje e gazetarit të së 
përditshmes Bota Sot, Bardhyl Ajeti; vrasja nga një veturë në 
lëvizje në korrik 2005 e Muhamet Xhemajlit, ish-komandant i 
UÇPMB-së, grup i armatosur i shqiptarëve etnikë, më parë aktiv 
në Luginën e Preshevës, Serbi; eksplodimi i veturës në shtator 
2005 vrau pjesëtarin e Trupave Mbrojtëse të Kosovës (TMK) e 
ish-pjesëtar i UÇK-së, Naser Ramaj, dhe vëllanë e tij Jetonin; 
vrasja në tetor 2005 e Hasan Rrustemit, dëshmitar në gjykimin 
për krime lufte të ish-komandantit të UÇK-së (dhe ish-
komandant i TMK-së), Selim Krasniqi. 
 
Nuk pati zhvillime në apelin e shqiptarit të mitur të Kosovës 
“AK” për dënimin e tij për vrasjen e rëndë në qershor 2004 të 
Dimitrije Popoviqit, serb i Kosovës 17-vjeçar, dhe plagosjen e 
rëndë të një adoleshenti tjetër serb nga një veturë në lëvizje 
në Graçanicë. 
 
Më 26 shtator, gjykimi i Shkumbin Mehmetit, Florim Ejupit, 
Xhavit Kosumit, dhe Faik Shaqirit për vrasje filloi para 
gjykatësve ndërkombëtarë. Këta të katër u akuzuan në prill 
2005 për vrasjen e një polici të SHPK-së dhe të një polici të 
UNMIK-ut në pritë në rrugën për në Podujevë pas trazirave të 
marsit 2004. Ejupi ishte paditur edhe më herët nën akuzat se 
ai dhe bashkëpunëtorët e tij kishin planifikuar dhe kryer 

sulmin me bombë më 2001 ndaj një autobusi në Merdarë, afër 
Podujevës, me ç’rast 11 serbë u vranë dhe 40 u plagosën. Seanca 
gjyqësore për rastin e dytë mbeti pezull. 
 
Nuk pati zhvillime në vrasjen më 2004 të Avni Elezajt, ish-
luftëtar i UÇK-së e truprojë e ish-kryeministrit e kryetar i 
AAK-së, Ramush Haradinaj. 
 
Më 18 tetor, një njësi speciale e SHPK-së arrestoi Faton 
Hajrizin, që akuzohej për vrasjen e një ushtari të KFOR-it rus 
në Klinë më 2002. Hajrizi kishte ikur nga burgu hetues i Pejës 
gjatë gjykimit në gusht 2005. Ai mbeti nën arrest në fund të 
vitit. 
 
Më 4 gusht, një panel ndërkombëtar i Gjykatës së Qarkut në 
Prizren e shpalli fajtor Sali Veselin për vepër penale dhe 
pjesëmarrje në vrasjen e rëndë me sa duket me motive politike 
të drejtorit të Departamentit të Mjedisit në Prizren e ish-
pjesëtar i UÇK-së Ekrem Rexha, i njohur si “Komandant Drini”, 
dhe e dënoi me 15 vjet burg. Gjykata Supreme refuzoi ankesën e 
Veselit më 1 shtator. Gjykata e liroi të bashkëpandehurin Abit 
Haziraj nga kjo vrasje për shkak të mungesës së dëshmive; 
vrasësi kurrë nuk u identifikua. Akuzat ndaj të 
bashkëpandehurit Xhemali Beqiraj u hodhën poshtë. 
 

b.  Zhdukja 
 
Nuk pati raportime për zhdukje me motive politike; megjithatë, 
mijëra persona ende ishin të zhdukur që nga konflikti i vitit 
1999, kufomat e të cilëve nuk ishin identifikuar apo nuk dihej 
për fatin e tyre. 
 
Sipas Komitetit ndërkombëtar të kryqit të kuq (ICRC), 2,139 
persona mungonin në fund të vitit, krahasuar me 2,464 në 
fillim të vitit. ICRC raportoi se përafërsisht 70 për qind e 
personave ende të pagjetur ishin shqiptarë të Kosovës dhe 30 
për qind serbë të Kosovës dhe pakica të tjera. 
 
Gjatë këtij viti, Zyra e UNMIK-ut për persona të zhdukur dhe 
mjekësi ligjore (ZPZHML) vazhdoi identifikimin e trupave të 
pajetë të personave të zhdukur në Kosovë. Që nga themelimi i 
vet, më 2002, zyra kreu 505 operacione dhe zhvarrosje në 
terren, 59 e të cilave ndodhën gjatë këtij viti. Kufomat e më 
tepër se 3,800 personave të zhdukur ishin zbuluar dhe ZPZHML u 
përqendrua në përcaktimin e identitetit të 1,440 trupave të 
pajetë të zbuluara në Kosovë dhe përafërsisht 900 trupave të 
pajetë të pranuara nga Serbia që nga viti 2002. 
 
Gjatë këtij viti, ZPZHML vazhdoi t’i mbante 582 trupa të 
paidentifikuar në morgun e Prishtinës, prej të cilëve 414 
ishin zhvarrosur në Kosovë dhe 168 ishin transferuar të 

paidentifikuar nga Serbia. ZPZHML pranoi 398 raporte pozitive 
të ADN-së gjatë këtij viti, që përfaqësonin 291 individë të 
ndryshëm. ZPZHML gjithashtu ia dorëzoi Komisionit ndërkombëtar 
për persona të zhdukur (KNPZH) 262 mostra të eshtrave për t’i 
identifikuar përmes testit ADN, i cili i kishte kthyer 1,635 
rezultate. Nga fundi i vitit, ZPZHML kishte përfunduar 
inspektimet mjekoligjore të të gjitha rasteve të transferuara 
nga Serbia gjatë këtij viti (trupat e pajetë ishin transferuar 
më 31 mars dhe 30 qershor) dhe kishte kryer 425 autopsi. 
 
Në fund të vitit, ZPZHML gjithashtu vazhdoi me procesin e 
zhvarrosjeve; zbuloi dhe bëri autopsinë në 51 trupa nga 34 
vende. Më 13 tetor, ZPZHML ia transferoi qeverisë serbe trupat 
e pajetë të 28 serbëve dhe të pakicave të tjera etnike të 
vrarë më 1998 dhe zbuloi një varrezë masive në Volljak të 
Klinës më 2005. 
 
Më 30 qershor, qeveria serbe transferoi grupin e fundit të 
kufomave të identifikuara të shqiptarëve të Kosovës nga 
konflikti i vitit 1999 të gjetura në varrezat masive në Serbi. 
Këto kufoma iu kthyen familjeve për varrim. Familjet e 
personave të zhdukur vazhduan të kërkonin nga qeveria serbe që 
t’u ofronte qasje në dokumentet që do të mund të tregonin për 
lokacionet e varrezave të tjera masive apo të vendeve ku 
trupat e shqiptarëve të Kosovës mund të kenë qenë djegur. 
 
Një grup punues i zyrtarëve nga Kosova dhe Serbia për persona 
të zhdukur, i kryesuar nga ICRC, u takua dy herë gjatë këtij 
viti nën patronazhin e PSSP-së. Ndonëse një nëngrup special 
për mjekësi ligjore u formua në shtator 2005 dhe u takua disa 
herë në gjysmën e parë të këtij viti, ai ende nuk i kishte 
identifikuar qindra trupa të pajetë që ende gjendeshin në 
morgun e Rahovecit. 
 
Prej 711 rasteve të zgjidhura më 2005, 174 trupa të pajetë 
ishin identifikuar dhe u ishin dorëzuar familjeve deri në 
gusht: 45 nga Serbia në Kosovë, 112 brenda Kosovës, dhe 28 nga 
Kosova në Serbi. Gjatë këtij viti ishin identifikuar 323 trupa 
të pajetë dhe u ishin kthyer familjeve: 102 nga Serbia në 
Kosovë, 60 nga Kosova në Serbi, dhe 161 brenda Kosovës. Gjatë 
këtij viti ishin identifikuar 253 trupa të pajetë të 
shqiptarëve të Kosovës dhe 70 të anëtarëve të grupeve të tjera 
etnike. 
 
Më 2004, zyra e prokurorit në Prizren lëshoi urdhër arreste 
për dy ish-policë serbë të Kosovës, Goran Janjusheviq dhe 
Sllavisha Millkoviq, për krime lufte të kryera kundër 
popullatës civile në rajonin e Prizrenit, përfshirë këtu 
kidnapimin dhe vrasjen e Ardian Zyrnagjiut gjatë konfliktit të 
vitit 1999. Të dyshuarit mbetën në liri deri në fund të vitit. 

c. Torturimi dhe trajtimet apo ndëshkimet e tjera të 
egra, çnjerëzore apo poshtëruese 

 
Korniza Kushtetuese dhe kodi i procedurës penale ndalojnë 
praktika të tilla; megjithatë, pati raportime që IPVQ-ja ishte 
e përfshirë në praktika të tilla. Nuk pati raportime që UNMIK-
u, i cili ka autoritet sovran, apo KFOR-i, i cili ka autoritet 
të kufizuar për arrestim dhe ndalim, ishin të përfshirë në 
praktika të tilla. 
 
Sipas raporteve të mediave, SHPK përdori forcën për t’i 
shpërndarë demonstratat dhe rrahu demonstruesit gjatë 
arrestimit në së paku katër raste gjatë këtij viti. Lëvizja 
Vetëvendosje, një grup që i kundërvihet pranisë së vazhduar të 
OKB-së dhe që ushtroi taktikë agresive dhe ballafaquese në 
përkrahje të pavarësisë së menjëhershme dhe të pakushtëzuar 
për Kosovën, organizoi protesta gjatë këtij viti, disa prej të 
cilave u bënë të dhunshme. Më 5 maj, SHPK-ja arrestoi 22 
anëtarë të lëvizjes që demonstronin kundër UNMIK-ut, dhe 
mediat raportuan se SHPK-ja i rrahu të arrestuarit. Një numër 
i demonstruesve refuzoi trajtimin mjekësor në stacionin 
policor; nëntë policë të SHPK-së u lënduan në këtë incident, 
një prej tyre rënd. Një hetim i brendshëm i SHPK-së zbuloi se 
SHPK-ja nuk përdori forcë të tepërt, dhe asnjë demonstrues nuk 
paraqiti ankesë zyrtare kundër policisë. Më 9 qershor, thuhej 
se policia përsëri rrahu protestuesit gjatë arrestimit të 91 
anëtarëve të lëvizjes që demonstronin kundër UNMIK-ut; pati 
një raportim që një protestues kishte nevojë për ndërhyrje 
kirurgjike për trajtim të lëndimeve. Për dhunë policore u 
raportua edhe më 28 qershor, kur policia arrestoi 85 aktivistë 
të lëvizjes Vetëvendosje në kufirin administrativ Kosovë-Serbi 
në Merdarë, dhe 31 anëtarë të lëvizjes në Mitrovicë, që 
protestonin kundër vizitës së kryeministrit serb në Kosovë. 
Kuvendi i Kosovës dhe qeveria e kritikuan abuzimin nga policia 
të anëtarit të Kuvendit, Emrush Xhemajli, që u arrestua në 
Merdarë. Për rrahje të ngjashme të protestuesve nga SHPK-ja u 
raportua edhe gjatë demonstratave të lëvizjes më 23 gusht para 
Kuvendit të Kosovës dhe selisë së UNMIK-ut. Prej 22 të 
arrestuarve, tetë u mbajtën në paraburgim për 72 orë. 
 
Në protestën e 28 nëntorit, thuhet se demonstruesit hodhën 
gurë dhe shishe të mbushura me ngjyrë në ndërtesat ku 
gjendeshin zyrat e UNMIK-ut dhe të qeverisë. Policia e UNMIK-
ut u përgjigj me gaz lotsjellës por nuk intervenoi, e incizoi 
incidentin dhe më vonë arrestoi tetë veta. Të gjithë u liruan 
më vonë. Nuk u raportua për të lënduar, dhe në fund të vitit 
nuk ishte ngritur asnjë akuzë e rëndë kundër aktivistëve. 
 
Në një letër në tetor 2005 drejtuar PSSP-së lidhur me 
arrestimet e aktivistëve të lëvizjes Vetëvendosje në tetor 
2005, ombudspersoni citoi raportet e dëshmitarëve okularë se 

“shumë” aktivistë kishin përjetuar “keqtrajtim të ashpër” 
gjatë arrestimit dhe deklaratat e personave të arrestuar se 
keqtrajtimi kishte vazhduar edhe pas arrestimit. Njësia e 
SHPK-së për standarde profesionale inicioi tri hetime, një 
prej tyre u hodh poshtë si i pabazuar. Dy hetimet e tjera 
rezultuan në masa disiplinore kundër policëve të SHPK-së. Ata 
u suspenduan nga 10 ditë pa pagesë dhe iu nënshtruan trajnimit 
të detyrueshëm, dhe masat ndëshkimore u regjistruan në dosjet 
e tyre personale. 
 
Pati zhvillime në rastin e gjashtë shqiptarëve të Kosovës, 
pjesëtarë të TMK-së, të arrestuar për përfshirje në krime 
lufte të kryera kundër civilëve shqiptarë të Kosovës në kampin 
e ndalimit në Drenoc, Prizren, ndërmjet qershorit dhe tetorit 
1998. Më 27 korrik, gjykatësi hetues ndërkombëtar liroi nga 
akuza Isuf Gashin dhe Xhavit Elshanin. Më 10 gusht, Gjykata e 
Qarkut në Gjilan liroi Islam Gashin dhe i shpalli fajtorë për 
krime lufte ish-komandantin e TMK-së gjeneral Selim Krasniqi, 
kolonelin Bedri Zyberaj, dhe Agron Krasniqin, dhe i dënoi me 
nga shtatë vjet burg. Kur Zyberaj dhe Selim Krasniqi u liruan 
me kusht në pritje të apelit të tyre, kryeministri i Kosovës 
Agim Çeku vizitoi Selim Krasniqin, e quajti lirimin “punë të 
mirë për Kosovën”, dhe tha, “Kurrë nuk pushova së besuari në 
pafajësinë e tyre”. Fondi për të drejtën humanitare (FDH) me 
seli në Beograd-dega në Kosovë, dhe Këshilli i Kosovës për 
mbrojtjen e të drejtave dhe lirive të njeriut (KDMLNJ) 
kritikuan deklaratën e kryeministrit. Më vonë, në gusht, 
prokurori fitoi apelin e Gjykatës Supreme për lirim të 
përkohshëm, dhe së shpejti u lëshua një urdhër për 
riarrestimin e atyre personave. Zyberaj u arrestua më 25 
tetor. Në fund të vitit, Selim Krasniqi ishte në liri. 
 
Gjatë këtij viti, autoritetet sollën një numër të njerëzve në 
gjykata për krime të lidhura me trazirat ndëretnike të marsit 
2004 (shih Seksionin 5). 
 
 Kushtet e burgjeve dhe të qendrave të ndalimit  
 
Burgjet dhe qendrat e ndalimit në përgjithësi i plotësonin 
standardet ndërkombëtare, dhe UNMIK-u i lejoi vizita ICRC-së 
dhe vëzhgimin e tyre nga ombudspersoni; megjithatë, pati 
pohime për abuzime, përfshirë këtu abuzimin seksual dhe 
keqtrajtimin e të burgosurve gjatë këtij viti. Qeveria ia 
mohoi qasjen në burgje së paku një OJQ-je vendëse gjatë këtij 
viti. 
 
Burgu i Dubravës dhe pesë qendra të ndalimit punonin gjatë 
këtij viti, dhe ndërtimi i burgjeve të reja vazhdoi në Lipjan 
për ta lehtësuar mbingarkesën. 

Policët korrektues të Policisë së UNMIK-ut i drejtonin burgjet 
dhe qendrat e ndalimit, por me të madhe ia kaluan 
përgjegjësitë Shërbimit korrektues të Kosovës (SHKK), që ishte 
nën autoritetin e IPVQ-së. 
 
Më 1 shkurt, Divizioni i drejtorisë penale i Departamentit të 
UNMIK-ut për Drejtësi emëroi një shqiptar të Kosovës për 
komisar të SHKK-së. UNMIK-u ia kaloi SHKK-së kontrollin për 
burgun e Lipjanit dhe të pesë qendrat e ndalimit më 17 shkurt. 
SHKK-ja udhëhoqi punët ditore në burgun e Dubravës, me 
përjashtim të sektorit 32 për të burgosur të “rrezikut të 
lartë,” që mbeti nën mbikëqyrje ndërkombëtare. UNMIK-u mbajti 
autoritetin për ta marrë kontrollin e plotë ndaj sistemit të 
burgjeve gjatë emergjencave. 
 
KMDLNJ raportoi se pranonte ankesa nga të burgosurit dhe 
familjet e tyre që ankoheshin për abuzim dhe mbyllje të tepërt 
në vetmi në burgje. Autoritetet nuk kryen hetime lidhur me 
këto pohime. Më 7 qershor, disa të burgosur hynë në grevë në 
burgun e Dubravës, duke protestuar për mungesë të artikujve në 
mensën e burgut. Sipas KMDLNJ-së, autoritetet e burgut ua 
cenuan të burgosurve shumë të drejta që u garantohen me kodin 
e përkohshëm penal, ligjin kundër diskriminimit, ligjin penal 
për të mitur, ligjin mbi arsimin, dhe të drejtën 
ndërkombëtare. 
 
Ndonëse ligji parashikon që femrat dhe të miturit të mbahen 
veçmas nga meshkujt, KMDLNJ raportoi se femrat dhe të miturit 
në burgun e Lipjanit mbaheshin vetëm disa metra larg meshkujve 
që vuanin dënimet për krime më të vogla dhe ngacmoheshin nga 
ta. 
 
UNMIK-u raportoi se 60 procedura disiplinore ishin ngritur 
kundër pjesëtarëve të SHKK-së gjatë këtij viti, krahasuar me 
35 më 2005. SHKK kishte 1,650 pjesëtarë. 17 procedurat që 
përfunduan në tetor rezultuan në gjashtë largime nga puna, në 
nëntë qortime me shkrim, dhe në një degradim. Sjelljet që 
rezultonin në masa disiplinore përfshinin shkelje 
administrative, si vonesën e shpeshtë dhe mashtrimin (shih 
Seksionin 3). 
 
Në korrik, KMDLNJ-së iu sigurua qasje e plotë për t’i vëzhguar 
stacionet policore të SHPK-së. ICRC-ja vizitoi burgjet e 
Kosovës, ndonëse nuk lëshoi konkluzione publike mbi vizitat e 
veta. Përmes një vendimi në dhjetor, ministri i Drejtësisë 
vendosi t’i lejojë KMDLNJ-së qasje në burgje për herë të parë 
që nga viti 2003, ndonëse asnjë vizitë e tillë nuk ndodhi deri 
në fund të vitit. Në dhjetor, gazetarët u lejuan ta vizitonin 
burgun e Lipjanit dhe të Dubravës për herë të parë që nga 
konflikti i vitit 1999. Sipas gazetarëve që e vizituan burgun 
e Dubravës, të burgosurit me të cilët biseduan i lavdëruan 

kushtet në burg në prani të ministrit të Drejtësisë, por i 
kritikuan në mungesë të tij. Burgu i Dubravës kishte 809 të 
burgosur në fund të vitit, kurse kapaciteti i tij ishte 1,100. 
 
Në tetor, FDH ngriti padi në Gjykatën e Qarkut në Prizren në 
emër të Sasha Gërkoviqit, i cili pohoi të ishte keqtrajtuar 
rënd gjatë paraburgimit më 2001-2002 para dhe gjatë gjykimit. 
Ai akuzohej për vrasje masive dhe torturim të civilëve. Ai u 
lirua nga akuza dhe u lëshua pasi kishte kaluar 457 ditë në 
burg. Nuk pati zhvillime në këtë rast deri në fund të vitit. 
 
Në janar, Këshilli i Evropës (KE) theksoi se ishte e paqartë 
nëse qendra e ndalimit e NATO-s/KFOR-it në Kosovë ishte e 
hapur për inspektim nga Komiteti i vet për parandalim të 
torturës (KPT). Në korrik, KE dhe NATO arritën një marrëveshje 
për t’i lejuar KPT-së qasje të plotë në objektet e NATO-
s/KFOR-it. Në dhjetor, KPT vizitoi shtabin e KFOR-it për t’i 
diskutuar vizitat e ardhshme në qendra të ndalimit, por vizita 
të tilla nuk ndodhën deri në fund të vitit. 
 
 d.  Arrestimi ose ndalimi arbitrar 
 
Korniza Kushtetuese dhe kodi i procedurës penale ndalojnë 
arrestimin dhe ndalimin arbitrar, dhe UNMIK-u, KFOR-i dhe 
IPVQ-ja në përgjithësi i respektuan këto ndalesa në praktikë. 
 
 Roli i policisë dhe i aparatit të sigurimit 
 
Forcat vendëse të sigurisë përfshinin TMK-në, organizatë 
civile për reagime emergjente, dhe SHPK-në, forcë vendëse 
policore që funksionon nën autoritetin e PSSP-së dhe nën 
mbikëqyrjen e policisë së UNMIK-ut. Ministria e Punëve të 
Brendshme u themelua në bazë të një rregulloreje të UNMIK-ut, 
të dhjetorit 2005, e cila, sipas Kornizës Kushtetuese, është 
përgjegjëse për zbatimin e ligjit. Në mars, Fatmir Rexhepi u 
emërua ministër dhe në prill SHPK-ja u bë agjenci ekzekutive 
nën këtë Ministri. UNMIK-u mban autoritetin ekzekutiv mbi 
policinë, por vazhdoi kalimin e kompetencave dhe të 
funksioneve policore tek SHPK-ja. 
 
Një komisar ndërkombëtar i policisë e drejtonte policinë e 
UNMIK-ut dhe SHPK-në, ndonëse në gusht UNMIK-u emëroi një 
shqiptar të Kosovës si zëvendëskomisar dhe katër shqiptarë të 
Kosovës si ndihmëskomisarë. Anëtarët e pakicave etnike 
përbënin përafërsisht 16 për qind të 7,200 policëve të SHPK-së 
në fund të vitit; 10 për qind e policëve të SHPK-së ishin 
serbë të Kosovës. 13 për qind e policëve të SHPK-së ishin 
femra. 
 
Autoriteti ekzekutiv mbi SHPK-në është kompetencë e rezervuar 
e PSSP-së. Operacionet ditore të policisë i janë kaluar SHPK-

së në pesë prej gjashtë rajoneve të Kosovës. Në ato rajone, 
SHPK-ja është përgjegjëse për të gjitha shërbimet policore dhe 
aktivitetet ditore. Njësitë e specializuara për krime lufte 
dhe krime me motive etnike ende ishin të plotësuara me policë 
të UNMIK-ut dhe kryesisht vepronin pavarësisht nga SHPK-ja për 
shkak të ndjeshmërisë së atyre funksioneve. Njësitë për zbulim 
penal dhe krim të organizuar, përfshirë këtu trafikimin, 
drejtoheshin bashkërisht. Policia ndërkombëtare dhe gjyqësia 
kanë diskrecion të gjerë për të intervenuar në ndonjë çështje 
të veçantë penale. Si çështje praktike, shumica e detyrave dhe 
përgjegjësive policore ishin në duar të SHPK-së. 
 
Ndjeshmëria ndaj korrupsionit dhe ndikimi i qeverisë mbetën 
problem ndër forcat e sigurimit. 
 
Më 28 qershor, Ministria e IPVQ-së për Punë të Brendshme dhe 
Misioni i OSBE-së në Kosovë përuruan Inspektoratin e Policisë 
së Kosovës, organ i dizajnuar për ta mbështetur efikasitetin e 
policisë, për ta mbajtur policinë përgjegjëse për veprimet e 
veta, dhe për ta hetuar dhe dënuar sjelljen e keqe. 20 
inspektorët e parë u paraqitën në punë më 4 korrik, dhe 24 
poste të tjera u shpallën në dhjetor. Gjatë këtij viti, 
inspektorët filluan fazën e parë të mandatit të tyre: 
auditimin dhe inspektimin e punës së menaxhmentit të SHPK-së. 
Ata u përqendruan në efikasitet, duke inspektuar gjashtë prej 
14 fushave funksionale në secilin shtab të policisë rajonale 
dhe në shtabin qendror në Prishtinë dhe duke paraqitur raporte 
për secilin prej tyre. Raporti i përgjithshëm mbi aktivitetet 
e inspektoratit më 2006 nuk ishte në dispozicion në fund të 
vitit. 
 
Një Zyrë e UNMIK-ut për mbikëqyrje hetonte korrupsionin brenda 
UNMIK-ut dhe sistemit të judikaturës penale. Sistemi gjyqësor 
në përgjithësi i mbante forcat e sigurimit në të njëjtin nivel 
të përgjegjësisë siç e mbante popullatën e përgjithshme. 
 
Gjatë këtij viti, njësia e SHPK-së për standarde profesionale, 
e udhëhequr nga policia e UNMIK-ut, kreu 98 hetime disiplinore 
kundër policëve të SHPK-së për pjesëmarrje ose dështim në 
parandalimin e dhunës në trazirat e marsit 2004. Kjo njësi 
konstatoi që 53 deklarata ishin të pabazuara, suspendoi 35 
policë pa pagesë, referoi shtatë policë për disiplinë 
administrative në nivel të stacionit, dy policë i degradoi, 
dhe një e pushoi nga puna. 
 

Arrestimi dhe ndalimi 
 
Policia në përgjithësi arrestimet i bënte haptas duke përdorur 
urdhër arrestin e lëshuar nga gjykatësi apo prokurori; 
megjithatë, në disa raste, personat arrestoheshin në fshehtësi 
nga policët e maskuar apo sekretë. Sipas ligjit, arrestimet 

duhet të bazohen në urdhrat e prokurorit, dhe të arrestuarit 
duhet të sillen para gjykatësit brenda 72 orëve. Ndryshe nga 
vitet e kaluara, shumica e arrestimeve këtë vit u bënë nga 
SHPK-ja, jo nga UNMIK-u. Sipas KDMLNJ-së, SHPK-ja nuk e abuzoi 
rregullin 72-orësh dhe në përgjithësi i akuzonte të 
arrestuarit brenda gjashtë orëve apo i lironte. Të arrestuarit 
kanë të drejtë të informohen, në gjuhën që e kuptojnë, për 
shkakun e arrestimit të tyre; të heshtin dhe të mos u 
përgjigjen pyetjeve, përveç për identitetin e tyre; për ndihmë 
falas të përkthyesit; për avokat mbrojtës dhe për sigurim të 
avokatit mbrojtës, nëse nuk mund të paguajnë për ndihmë 
ligjore; për trajtim mjekësor, përfshirë këtu trajtimin 
psikiatrik; dhe për ta informuar ndonjë anëtar të familjes. 
Policia e UNMIK-ut dhe SHPK-ja në përgjithësi i respektonin 
këto të drejta në praktikë. Ligji lejon dorëzaninë, 
konfiskimin e dokumenteve të udhëtimit, arrestin shtëpiak, dhe 
masa të tjera si alternativë ndaj paraburgimit, por këto masa 
u zbatuan vetëm në disa raste. 
 
Nën rrethana të jashtëzakonshme, KFOR-i mund t’i arrestojë dhe 
ndalojë individët pa urdhër arrest. Komandanti i KFOR-it mund 
ta vazhdojë ndalimin e individëve, në kohëzgjatje prej 30 
ditësh, pa i akuzuar për krime para gjykatës, nëse gjykata nuk 
kishte urdhëruar lirimin e tyre. Nuk pati raportime që KFOR-i 
kishte arrestuar persona pa urdhër arrest gjatë këtij viti. 
 
Policia e UNMIK-ut dhe SHPK-ja mund t’i mbajnë individët deri 
në 72 orë pa urdhër të gjykatës. Gjykata mund t’i mbajë 
individët në paraburgim 30 ditë nga dita e arrestimit, por kjo 
mund të vazhdohet nga gjykatat deri në gjithsej 18 muaj. Ligji 
lejon arrestin shtëpiak, apelin për paraburgim, dhe përdorimin 
e gjerë të dorëzanisë si alternativa ndaj paraburgimit. 
 
Ndalimet e gjata, para dhe gjatë procedurës gjyqësore, mbetën 
problem. Në tetor, 820 persona ishin paraburgosur, krahasuar 
me 432 të arrestuar që vuanin dënimet. Ligji parashikon që 
gjykatësi mund ta imponojë këtë masë të jashtëzakonshme vetëm 
kur masat e rëndomta, si arresti shtëpiak, nuk mjaftojnë për 
ta siguruar praninë e të pandehurit gjatë procedurës penale 
dhe për të mundësuar administrim të duhur të procedurës 
penale. Në praktikë, gjykatësit zakonisht e përdornin 
paraburgimin, pa treguar justifikim të mbështetur në prova. 
 
 e. Mohimi i gjykimit të drejtë publik 
 
Korniza Kushtetuese parashikon gjyqësi të pavarur; megjithatë, 
gjyqësia vendëse nganjëherë i nënshtrohej anësisë dhe ndikimit 
të jashtëm dhe nuk ofronte gjithmonë proces të drejtë. Pati 
raportime të besueshme për korrupsion brenda gjyqësisë 
vendëse, dhe sistemi i gjykatave ishte joefikas. 

Më 24 mars, një panel i Gjykatës Komunale të Pejës, i përbërë 
prej tre gjykatësve ndërkombëtarë, shpalli ish-gjykatësin Gani 
Kelmendi dhe të bashkëpandehurin Florim Zekaj fajtorë për 
zhvatje. Florim Zekaj u shpall fajtor edhe për orvatje për ta 
penguar drejtësinë. Të dytë u dënuan me nga tri vjet burg. 
Gjykata ia ndaloi Kelmendit të shërbejë si gjykatës pesë vjet 
pas vuajtjes së dënimit. Kelmendi shërbeu si gjykatës në 
Gjykatën Komunale të Istogut. 
 
Autoritetin ligjor e mban UNMIK-u, sipas Rezolutës 1244 të 
KSKB-së. Autoritetet e Departamentit të UNMIK-ut për Polici 
dhe Drejtësi mbanin përgjegjësinë ekzekutive për sistemin 
gjyqësor, por punonin me gjykatësit dhe prokurorët vendës; 
gjatë këtij viti, UNMIK-u ia kaloi disa kompetenca të 
rezervuara Ministrisë së Drejtësisë, Ministrisë së Punëve të 
Brendshme, dhe Këshillit Gjyqësor të Kosovës, që u themelua në 
dhjetor 2005. Qeveria e Serbisë vazhdoi ta drejtonte një 
sistem paralel të palejuar të gjyqësisë në enklavat serbe në 
Kosovë dhe në komunat me shumicë serbe. 
 
Sistemi i gjykatave përfshin një gjykatë supreme, 5 gjykata të 
qarkut, përfshirë këtu një gjykatë ekonomike, 25 gjykata 
komunale, 25 gjykata për kundërvajtje, dhe një gjykatë të 
apelit për kundërvajtje. Në tetor ishin 14 gjykatës 
ndërkombëtarë dhe 11 prokurorë ndërkombëtarë të emëruar nga 
UNMIK-u. IPVQ-ja përfshiu zyrën qendrore të prokurorit publik, 
pesë prokurorë të qarkut, dhe shtatë prokurorë komunalë. 
 
Ndonëse ligji parashikon që rastet e rënda të gjykohen nga një 
panel i përbërë prej dy gjykatësve profesionalë dhe tre 
gjykatësve porotë, një rregullore e UNMIK-ut i autorizon 
prokurorët ndërkombëtarë që t’i gjykojnë rastet e natyrës së 
ndjeshme etnike ose politike, edhe para një paneli prej tre 
gjykatësve ndërkombëtarë. Prokurorët ndërkombëtarë iniciuan 
101 raste gjatë këtij viti, dhe gjykatësit ndërkombëtarë 
gjykuan pesë prej tyre, që rezultuan në katër dënime. 
 
Njësia e UNMIK-ut për inspektim gjyqësor (NJIGJ) vëzhgonte 
punën e gjyqësisë dhe bënte rekomandime rreth disiplinës dhe 
trajnimit. Kjo njësi ka mandat ta kontrollojë dhe vlerësojë 
sistemin gjyqësor të Kosovës, t’ia rekomandojë Departamentit 
të Drejtësisë zgjidhjen e problemeve sistematike, të kryejë 
hetime në pohimet për sjelljen e keqe gjyqësore dhe 
prokuroriale, dhe t’i paraqesë rastet e sjelljes së keqe në 
seanca disiplinore para Këshillit Gjyqësor të Kosovës. NJIGJ 
kishte shqyrtuar gjithsej 1,488 ankesa që nga viti 2001, 
përfshirë këtu 448 gjatë këtij viti. Prej 448 ankesave, NJIGJ 
i kishte refuzuar 221 raste dhe i kishte përfunduar 100 prej 
227 hetimeve që i kishte filluar. Në shumicën e hetimeve (89), 
NJIGJ nuk konstatoi sjellje të keqe. Kjo njësi ia drejtoi 
gjashtë raste Këshillit Gjyqësor, i cili i dëgjoi tri prej 

tyre deri në fund të vitit, pushoi nga puna një gjykatës dhe 
rekomandoi masa disiplinore kundër tre gjykatësve. 
 
Raporti i majit 2006 i Human Rights Watch për rastet e 
trazirave të marsit 2004 i kritikoi autoritetet vendëse dhe 
ndërkombëtare se kishin dështuar t’i mbanin përgjegjës autorët 
e krimeve për krimet e veta. Raporti theksoi mungesën e 
mbikëqyrjes efikase nga UNMIK-u ndaj gjyqësisë dhe dështimin 
për ta zhvilluar dhe mbështetur në mënyrë adekuate sundimin e 
ligjit në Kosovë, duke e quajtur mosndëshkimin, posaçërisht 
për krimet me përmasë politike apo etnike, “të shfrenuar”. 
 
 Procedurat e gjykimit 
 
Gjykimet janë publike, dhe ligji parashikon të drejtën e të 
pandehurve të jenë të pranishëm në gjykimet e veta, të 
përballen me dëshmitarë, t’i shohin dëshmitë, dhe të kenë 
përfaqësim ligjor, në shpenzime publike nëse është e 
nevojshme; megjithatë, këto procedura rrallë u përdorën në 
praktikë. Të pandehurit konsiderohen të pafajshëm derisa të 
mos shpallen fajtorë, dhe kanë të drejtë të ankohen. Gjykimet 
dëgjohen nga panelet e përbëra nga gjykatësit profesionalë dhe 
gjykatësit porotë; nuk ka gjykime me juri. 
 
Sektori për integrimin e gjyqësisë, i themeluar nga UNMIK-u, 
vazhdoi t’i shqyrtonte problemet e sistemit gjyqësor që 
ndikonin në pakica. Përveç kësaj, Ministria e Drejtësisë 
drejtonte 11 zyra ndërlidhëse të gjykatave, dy prej të cilave 
u themeluan gjatë këtij viti, për t’u ndihmuar bashkësive 
pakicë në zonat me shumicë serbe duke i shoqëruar anëtarët e 
pakicave në gjykata, duke paraqitur dokumente në gjykata në 
emër të tyre, dhe duke siguruar informata dhe ndihmë ligjore 
për refugjatët dhe personat e zhvendosur brenda vendit 
(PZHBV). Si reagim ndaj kritikave të mëhershme nga ekspertët 
ligjorë dhe vëzhguesit e të drejtave të njeriut për mungesën e 
drejtësisë në gjykimet penale ku përfshiheshin pakicat etnike, 
gjykatësit dhe prokurorët ndërkombëtarë, e jo shqiptarë të 
Kosovës, i shqyrtonin dhe gjykonin rastet ku përfshiheshin 
serbët e Kosovës. 
 
SHPK-ja formoi një ekip të posaçëm hetues për t’i shqyrtuar 
rastet lidhur me trazirat e marsit 2004. Ky ekip mbuloi 
territorin e Kosovës dhe ishte përgjegjës për përgatitjen e 
dosjeve për hetime, që u kryen në bashkëpunim me policinë e 
UNMIK-ut dhe prokurorët ndërkombëtarë. Sipas Këshillit 
Gjyqësor të Kosovës, nga fundi i vitit, të 326 akuzat e 
ngritura nga prokurorët komunalë dhe të qarkut për vepra 
penale lidhur me trazirat kishin rezultuar në 200 padi, në 48 
pezullime, në 35 raste të transferuara nga gjykatat komunale 
në gjykatat për kundërvajtje, dhe në 43 raste të suspenduara, 
të mbaruara apo përndryshe të pazgjidhura. Prej 200 padive, 

prokurorët komunalë dhe të qarkut fituan kontestet gjyqësore 
në 134 raste, dhe gjykatat liruan tetë dhe pezulluan 28 raste; 
30 raste pritnin të zgjidheshin deri në fund të vitit (shih 
Seksionin 1.a). Prokurorët dhe gjykatësit ndërkombëtarë i 
shqyrtonin rastet më të ndjeshme. Prej 31 rasteve të 
shqyrtuara nga prokurorët dhe gjykatësit ndërkombëtarë, 
gjykatat dënuan 26 individë dhe liruan një, dhe katër pritnin 
gjykimin në fund të vitit. 
 
Sistemi i drejtësisë i Kosovës dhe Tribunali Penal 
Ndërkombëtar për ish-Jugosllavinë (TPNJ) vazhduan t’i 
identifikonin dhe dënonin autorët e krimeve të luftës nga 
konflikti i vitit 1999; megjithatë, shumë raste mbetën të 
pazgjidhura. Apelet e Gjykatës Supreme vazhduan në gjykata 
lokale për t’i gjykuar rastet e krimeve të supozuara të luftës 
dhe gjenocidit që rezultojnë nga konflikti i vitit 1999. Rasti 
për krime lufte kundër ish-komandantit të UÇK-së (dhe ish-
komandant i TMK-së), Selim Krasniqi, përfundoi gjatë këtij 
viti (shih Seksionin 1.c.). 
 
 Të burgosurit dhe të arrestuarit politikë 
 
Nuk pati raportime që KFOR-i, UNMIK-u, SHPK-ja, apo IPVQ-ja 
mbanin të burgosur apo të arrestuar politikë gjatë këtij viti. 
 
 Procedurat dhe mjetet juridike civile 
 
Sipas një raporti të OSBE-së të muajit prill, ndërhyrja e 
autoriteteve komunale dhe e Departamentit të UNMIK-ut për 
Drejtësi e pengoi pavarësinë e gjyqësorit në çështje civile. 
OSBE-ja citoi raste në të cilat autoritetet komunale haptazi 
penguan procedurat gjyqësore, bënë presion në gjykatës në 
rastet në të cilat autoritetet ishin palë, dhe ndikuan në 
palët e treta për t’i penguar gjykatat nga ushtrimi i 
autoritetit të vet. OSBE-ja gjithashtu raportoi se 
Departamenti i Drejtësisë i udhëzoi gjykatësit të mos i 
shqyrtonin ankesat për kompensim për dëme pronësore të 
shkaktuara nga KFOR-i, UNMIK-u, apo komunat. Departamenti i 
Drejtësisë pohoi se nuk kishte ushtruar ankesa të tilla për 
kompensim sepse sfidat logjistike të ankesave të tilla ishin 
të pakapërcyeshme. Ai gjithashtu pohoi se një numër i ankesave 
lidhur me pronën do të mund ta pengonin punën e gjykatave, ta 
shtonin numrin edhe kështu të madh të rasteve të pazgjidhura, 
dhe të kërkonin planifikim dhe koordinim të posaçëm, pasi do 
të ishte e domosdoshme të sigurohej përcjellje për një numër 
të madh të paditësve serbë të Kosovës. 
 
Nuk pati raportime për vështirësi në zbatimin e urdhrave të 
gjykatave që rezultonin nga kontestet civile. Megjithatë, 
sipas një studimi, vetëm 14 për qind e rasteve të pazgjidhura 
që ndikonin në rendin civil rezultuan nga kontestet civile; 69 

për qind e rasteve të tilla kishin të bënin me mbledhjen e 
borxhit nga kompanitë e shërbimeve publike. 
 
 Rikthimi i pronës 
 
Agjencia Kosovare e Pronës (AKP) u themelua në mars, në kuadër 
të IPVQ-së, si pasardhëse e Drejtorisë së UNMIK-ut për çështje 
pronësore dhe banesore (DÇPB). Ndërsa drejtoria shqyrtonte 
ankesat e pronës rezidenciale, agjencia e re është përgjegjëse 
për zgjidhjen e ankesave për pronën rezidenciale, komerciale 
dhe bujqësore nga konfliktit i Kosovës. Deri në fund të vitit, 
AKP kishte pranuar 7,891 ankesa: 6,991 për pronë bujqësore, 
486 për pronë komerciale, dhe 506 për pronë rezidenciale. 
Serbët e Kosovës në pjesën veriore të Mitrovicës vazhduan t’i 
zinin pronat e shqiptarëve, ndërsa shqiptarët në pjesën jugore 
ua zinin dhe ua mohonin serbëve qasjen në pronën e tyre. DÇPB 
raportoi se, deri më 31 dhjetor, kishte marrë vendim për 
gjithsej 29,159 ankesa, përfshirë këtu të 1,250 ankesat 
pronësore në Mitrovicën veriore, Leposaviq, Zubin Potok dhe 
Zveçan. Në mbi gjysmën e këtyre rasteve, AKP i zgjodhi ankesat 
duke u lejuar banorëve të paligjshëm të qëndronin me lejen e 
pronarit dhe të administratës së drejtorisë për atë pronë. 
 
AKP administroi me 5,340 prona, 3,497 prej të cilave mbaheshin 
me lejen e pretenduesve, të drejtat e të cilëve u gjykuan nga 
AKP-ja ose ish-DÇPB-ja. AKP-ja administroi me 1,843 prona të 
tjera për të cilat nuk ishte përcaktuar pronësia. Në shtator, 
agjencia filloi fazën e parë të programit të dhënies me qira 
për pronat rezidenciale që i kishte nën administrim të saj, 
duke siguruar një mekanizëm në mënyrë që pronarët e zhvendosur 
të merrnin pak kompensim. 
 
Numri i madh i pazgjidhur i ankesave pronësore në gjykata 
komunale u shtua prej 17,000 më 2005 në mbi 47,000 në fund të 
këtij viti; këto ishin pothuaj vetëm ankesa financiare të 
serbëve të Kosovës për dëme të lidhura me luftën. Një studim i 
kryer nga Agjencia Evropiane për Rindërtim vlerësoi se 11,000 
ankesa të tjera ku përfshihej prona bujqësore dhe komerciale 
pritnin të zgjidheshin në fund të vitit 2005. Nuk pati 
indikacione se ky numër ra gjatë këtij viti. 
 

f.  Ndërhyrja arbitrare në intimitet, familje, shtëpi, 
apo korrespondencë 

 
Rregulloret e UNMIK-ut dhe Korniza Kushtetuese ndalojnë 
veprime të tilla, dhe UNMIK-u, KFOR-i dhe IPVQ-ja në 
përgjithësi i respektuan këto ndalesa në praktikë. Forcat e 
KFOR-it i ndihmonin policisë civile të UNMIK-ut dhe SHPK-së në 
kryerjen e kontrollimeve për të dyshuar të rrezikut të lartë 
dhe në mënyrë të pavarur kontrollonin pronën private për armë, 

pa urdhër të gjykatës, duke u bazuar në autoritetin 
paqeruajtës të RKSKB-së 1244. 
 
Seksioni 2 Respektimi i lirive civile 
 
  a.  Liria e fjalës dhe e shtypit 
 
Rregulloret e UNMIK-ut dhe Korniza Kushtetuese parashikojnë 
lirinë e fjalës dhe të shtypit, dhe UNMIK-u, KFOR-i dhe IPVQ-
ja në përgjithësi i respektuan këto të drejta në praktikë; 
megjithatë, pati pohime se SHPK-ja ndërhyri në lirinë e fjalës 
dhe të shtypit, dhe gjykatat urdhëruan konfiskimin dhe shitjen 
e pasurisë së një gazete të përditshme pasi nuk i kishte 
paguar gjobat e veta, përfshirë këtu edhe gjobat për “raportim 
të çekuilibruar” për zgjedhjet e vitit 2004. Rregulloret e 
UNMIK-ut ndalojnë fjalimin urrejtës dhe fjalimin që nxit dhunë 
etnike, si dhe artikujt e gazetave që mund të nxisin 
veprimtari kriminele ose dhunë. 
 
Individët në përgjithësi mund t’i kritikonin autoritetet 
publikisht ose privatisht pa reprezalje. 
 
Gjatë këtij viti, numri i gazetave ditore arriti në 10, në 
fund të vitit ishin vetëm nëntë. Më 24 nëntor, autoritetet 
mbyllën gazetën Bota Sot në Prishtinë dhe shtëpinë e saj 
botuese pasi kishte dështuar t’i paguante tatimet e akumuluara 
që nga viti 2000. Tri gazeta ishin javore dhe mbulonin 
ngjarjet aktuale, dhe disa revista të tjera që kryesisht 
mbulonin çështje zbavitëse botoheshin rregullisht apo kohë pas 
kohe gjatë vitit. 
 
Sipas Shoqatës së gazetarëve profesionistë të Kosovës, 
vështirësitë financiare të mediave bënë që pavarësia 
redaksionale dhe profesionalizmi gazetaresk t’i nënshtroheshin 
ndikimit dhe presionit të jashtëm. Disa gazeta ishin 
financiarisht të pavarura apo punonin përmes donacioneve 
ndihma dhe kështu ishin në gjendje të zhvillonin politika 
redaksionale të pavarura nga interesat afariste apo politike. 
Megjithatë, disa gazeta të tjera mbështeteshin në financim nga 
grupe të interesit afarist apo politik, të cilat siguronin 
para në shkëmbim për raportim pozitiv. Gjatë këtij viti, nuk 
pati raportime që IPVQ-ja apo UNMIK-u ushtruan presion apo 
ndikuan në mediat e pavarura të shkruara. 
 
Mediat e shkruara vetërregulloheshin nga një kod i sjelljes 
për mediat e shkruara i miratuar nga Këshilli i mediave të 
shkruara i Kosovës, organizatë që përbëhet prej redaktorëve 
dhe botuesve të mediave të shkruara. Bordi i Këshillit për 
ankesa mund të imponojë gjoba për shkelje të kodit të sjelljes 
deri në 2,620 dollarë (2,000 euro) për shkelje të rënda, si 
fjalimi urrejtës dhe shpifja. Gjatë këtij viti, këshilli 

Faqe 16 nga 51 



gjykoi 10 prej 20 ankesave të paraqitura, por nuk imponoi 
asnjë gjobë. 
 
Kosova kishte 115 kompani të pavarura të licencuara 
transmetuese (93 radio dhe 22 TV stacione), që ishin aktive 
dhe shprehnin një gamë të gjerë të pikëpamjeve. 
 
Mediat ndërkombëtare u lejuan të vepronin lirisht. 
 
Gazetarët raportuan se presioni nga politikanët e fuqishëm 
rezultoi në forma të tërthorta të censurimit; ata përmbaheshin 
nga raportimi hetues kritik për shkak të frikës për sigurinë e 
tyre personale. Gazetarëve nganjëherë u ofrohej kompensim 
financiar në shkëmbim për raportim pozitiv apo për heqje dorë 
nga ndonjë hetim. Sipas redaktorëve, agjencitë qeveritare i 
tërhiqnin reklamat e rregullta nga gazetat që kishin raportuar 
në mënyrë kritike për to. 
 
Më 20 janar, Kuvendi i Kosovës miratoi ligjin për ta vënë 
ndërmarrjen publike transmetuese të Kosovës, Radiotelevizionin 
e Kosovës (RTK), që më parë mbikëqyrej nga UNMIK-u, nën 
autoritetin e drejtpërdrejtë të Kuvendit. Ndonëse RTK-ja më 
parë pranonte fonde për punë nga parapagimi i inkasuar nga 
Korporata Energjetike e Kosovës, ligji i ri e vë buxhetin e 
RTK-së nën kontroll të drejtpërdrejtë të Ministrisë së 
Financave, një ndërrim për të cilin vëzhguesit besonin se do 
të mund ta rrezikonte pavarësinë e saj redaksionale. RTK-ja 
raportoi se IPVQ-ja shpesh bënte presion mbi të. Ligji i ri 
mbi RTK-në gjithashtu parashikon rregullore për përmbajtjen e 
programit të RTK-së dhe kërkon që së paku 15 për qind e kohës 
së programit të RTK-së, përfshirë këtu kohën qendrore, t’u 
kushtohet bashkësive joshumicë në gjuhën e tyre përkatëse në 
baza proporcionale. 
 
Më 29 gusht, Komisioni i pavarur për media e zëvendësoi 
komisionarin e përkohshëm të UNMIK-ut për media. Komisioni 
është organ i përhershëm i mbikëqyrur nga një këshill drejtues 
7-anëtarësh që përfshin dy anëtarë ndërkombëtarë. Komisioni 
zbatoi rregulloret e UNMIK-ut dhe imponoi kodet e sjelljes që 
i drejtonin mediat transmetuese. 
 
Gjatë këtij viti pati disa incidente të dhunës apo ngacmimit 
të drejtuara kundër mediave. 
 
Më 18 korrik, një rojë e sigurisë në Bota Sot vërejti një 
granatë dore në trotuar afër godinës së gazetës. Policia 
reagoi dhe një njësi e KFOR-it për deminim kreu eksplodimin e 
kontrolluar të atij mjeti. 
 
RTK-ja mori kërcënime për bomba gjatë këtij viti përmes 
telefonit dhe e-mailit. Në fillim të vitit, RTK-ja mori disa 

kërcënime nga një person i cili e akuzonte atë se ishte 
zëdhënëse e UNMIK-ut dhe “punonte për serbët”. Më 17 mars, 
RTK-ja mori një e-mail nga një organizatë që veten e quante 
“Meteoras”, e cila kërcënohej se do ta shkatërronte RTK-në me 
një bombë nesër në orën 15:00. E-maili kërkoi që RTK-ja ta 
evakuonte ndërtesën në atë kohë. Kërcënimi dëshmoi të ishte i 
rremë. 
 
Më 23 gusht, RTK-ja mori një e-mail tjetër nga një grup që 
veten e quante “Xhihad islamik”, lidhur me paraqitjen nga RTK-
ja të karikaturave daneze, të botuara disa muaj më parë, që e 
përshkruanin profetin Muhamed. 
 
Më 14 shtator, një polic i SHPK-së e sulmoi gazetarin e të 
përditshmes Lajm Ekskluziv, Enis Veliu, në ndërtesën e 
Kuvendit të Kosovës. Rasti pasues kundër policit u hodh poshtë 
si i pabazuar. 
 
Më 15 tetor, dy veta fizikisht sulmuan reporterin e të 
përditshmes Lajm Ekskluziv, Bujar Desku, lidhur me raportimin 
e tij për ndërtimin e paligjshëm të antenës së telefonisë 
mobile Mobtel në një fshat jashtë Prishtinës dhe më pas iu 
kërcënuan edhe përmes telefonit. Në shtator, reporteri i 
gazetës Infopress, Burim Qela, u kërcënua përmes telefonit për 
të njëjtën çështje. 
 
Më 13 janar, SHPK-ja dhe gazetarët mbajtën një debat publik 
mbi dhunën ndaj gazetarëve. Fatos Bytyçi, kryetar i Shoqatës 
së gazetarëve profesionistë të Kosovës, tha se ndonëse dhuna, 
që ishte në rritje e sipër, nuk dukej të ishte çështje 
politike, komisari i policisë nuk bënte mjaft për ta 
parandaluar atë. Që nga debati, gazetarët patën grindje të 
rastit me SHPK-në, por që nga tetori vetëm tri incidente të 
tilla iu raportuan shoqatës, krahasuar me 16 incidente gjatë 
të njëjtës periudhë më 2005. 
 
Nuk pati zhvillime në hetimin e vrasjes në qershor 2005 të 
redaktorit të gazetës Bota Sot, Bardhyl Ajeti. SHPK-ja vazhdoi 
hetimet deri në fund të vitit. 
 
Në shtator, një hetim i brendshëm i kryer nga Njësia e SHPK-së 
për standarde profesionale, e shfajësoi një polic të SHPK-së 
për përfshirje të supozuar në sulmin e marsit 2005 kundër 
reporterëve të RTK-së Behxhet Begu dhe Bardh Bekteshi. Thuhej 
se këta dy e kishin parkuar veturën e tyre në vend të ndaluar, 
të kufizuar për spital/emergjenca, në pronën e komunës në 
Vushtrri. 
 
Sipas rregulloreve mbi zgjedhjet, mediat duhet t’u sigurojnë 
të gjitha partive mbulim dhe qasje të drejtë dhe të paanshme 
në diskutime dhe debate gjatë fushatave politike; raportimi 

lidhur me fushatën duhet të jetë i drejtë dhe i paanshëm; dhe 
debatet duhet të kenë mysafirë dhe audiencë të ndryshme 
politike dhe moderatorë të paanshëm. Në prill, një gjykatës 
ndërkombëtar urdhëroi që pasuritë e të përditshmes Bota Sot të 
konfiskoheshin dhe shiteshin për ta paguar gjobën prej 85,150 
dollarëve (65,000 euro) të imponuar nga një urdhër i gjykatës 
në dhjetor 2005 për mbulim të çekuilibruar të zgjedhjeve të 
vitit 2004, dhe një gjobë prej 10,480 dollarëve (8,000 euro) 
për dështim në shkurt 2005 për të siguruar saktësi gjatë 
raportimit. Një xhirollogari e gazetës Bota Sot, që kishte 
68,120 dollarë (52,000 euro) u ngri deri në pagesën e gjobës. 
 
Më 24 nëntor, Administrata tatimore e Kosovës e mbylli gazetën 
Bota Sot për mospagim të tatimit në shumë prej 524,000 
dollarëve (400,000 euro); ligji lejon që administrata tatimore 
t’i konfiskojë dhe shesë pasuritë e gazetës pas 60 ditësh. 
Asnjë pasuri nuk ishte konfiskuar në fund të vitit, por gazeta 
nuk botohej. 
 
 Liria e internetit 
 
UNMIK-u, KFOR-i apo IPVQ-ja nuk e kufizonin qasjen në 
internet, dhe nuk pati raportime që qeveria i vëzhgonte e-
mailat apo bisedat në internet. Individët dhe grupet mund të 
angazhoheshin në shprehje paqësore të mendimeve përmes 
internetit, përfshirë këtu postën elektronike. 
 
Në një sondazh në nëntor, 19 për qind e kosovarëve raportuan 
se e përdornin internetin përditë. 
 
 Liria akademike dhe ngjarjet kulturore 
 
UNMIK-u, KFOR-i apo IPVQ-ja nuk e kufizonin lirinë akademike 
dhe ngjarjet kulturore. 
 
 b. Liria e grumbullimit paqësor dhe grupimit 
 
 Liria e grumbullimit 
 
Rregulloret e UNMIK-ut dhe Korniza Kushtetuese parashikojnë 
lirinë e grumbullimit, dhe UNMIK-u, KFOR-i dhe IPVQ-ja në 
përgjithësi e respektuan këtë të drejtë në praktikë. Një 
rregullore e UNMIK-ut kërkonte që organizatorët e 
demonstratave të njoftonin policinë 48 orë më parë për qëllime 
të koordinimit. 
 
Sipas raporteve të mediave, SHPK-ja përdori forcën për t’i 
shpërndarë demonstratat dhe rrahu demonstruesit gjatë 
arrestimit në së paku katër raste gjatë këtij viti (shih 
Seksionin 1.c.). 

 Liria e grupimit 
 
Rregulloret e UNMIK-ut dhe Korniza Kushtetuese parashikojnë 
lirinë e grupimit, dhe UNMIK-u, KFOR-i dhe IPVQ-ja në 
përgjithësi e respektuan këtë të drejtë në praktikë. 
 
Misioni i OSBE-së në Kosovë rregullisht i regjistronte partitë 
politike nën mbikëqyrjen e UNMIK-ut, dhe Ministria e 
Shërbimeve Publike i regjistronte OJQ-të. 
 
 c. Liria e fesë 
 
Rregulloret e UNMIK-ut dhe Korniza Kushtetuese parashikojnë 
lirinë e fesë, dhe UNMIK-u e IPVQ-ja në përgjithësi e 
respektuan këtë të drejtë në praktikë. 
 
Nuk ka rregullore specifike për licencimin e grupeve fetare; 
megjithatë, organizatat fetare duhet të regjistrohen si OJQ në 
UNMIK dhe në Ministrinë e Shërbimeve Publike për të blerë 
pronë ose për të marrë mjete financiare nga UNMIK-u apo 
organizatat e tjera ndërkombëtare. Grupet fetare ankoheshin se 
statusi i OJQ-së nuk e pasqyronte në mënyrë adekuate 
karakterin e tyre fetar, dhe Kisha protestante evangjeliste 
refuzoi të regjistrohej si OJQ. 
 
Në korrik, Kuvendi miratoi Ligjin mbi lirinë e fesë, të cilin 
PSSP-ja e shpalli në gusht. Ligji pohon të drejtën e lirisë së 
shprehjes, ndërgjegjes dhe fesë për të gjithë banorët e 
Kosovës pavarësisht nga bindjet e tyre fetare. Ai parashikon 
ndarjen e bashkësive fetare nga autoritetet publike dhe të 
drejta e obligime të barabarta për të gjitha bashkësitë 
fetare, dhe specifikon se nuk ka fe zyrtare në Kosovë. 
 
Identiteti fetar dhe përkatësia etnike ishin të lidhura 
ngushtë. Serbët e Kosovës e identifikonin veten me kishën 
ortodokse serbe, e cila ndikonte në pikëpamjet e tyre 
kulturore, historike, politike dhe fetare (shih Seksionin 5). 
Ndonëse pjesë të mëdha të bashkësisë shqiptare vazhdonin ta 
shikonin kishën ortodokse serbe si simbol të nacionalizmit 
serb, marrëdhëniet ndërmjet udhëheqësve të bashkësisë 
shqiptare dhe kishës ortodokse serbe u përmirësuan gjatë këtij 
viti pasi zyrtarë dhe personalitete politike të IPVQ-së u 
takuan në disa raste me klerikë të kishës. Në maj, zyrtarë të 
qeverisë qendrore dhe lokale morën pjesë në një konferencë të 
rëndësishme ndërfetare të mbajtur në Patriarkanën ortodokse 
serbe në Pejë. 
 
Në përputhje me një ligj të vitit 2002, i cili kërkon që 
institucionet publike të arsimit të përmbahen nga udhëzimet 
fetare dhe aktivitetet e tjera që mbështesin ndonjë fe 
specifike, Ministria e Arsimit ndaloi mbajtjen e shamive. 

Faqe 20 nga 51 



Ministria vazhdoi ta zbatonte këtë ndalesë, posaçërisht në 
shkolla ku veshja e uniformës ishte e detyrueshme, përkundër 
një mendimi të vitit 2004, të lëshuar nga ombudspersoni, se ai 
rregull duhet të zbatohet vetëm për mësimdhënës e nëpunës të 
shkollës, jo për nxënës. Pas ndërhyrjes nga ombudspersoni, një 
nxënëse e shkollës fillore që u përjashtua nga klasa në prill 
2005 për shkak të mbajtjes së vellos, kreu shkollimin me 
korrespondencë dhe diplomoi gjatë këtij viti. 
 
Institucioni i Ombudspersonit raportoi se nuk kishte marrë 
asnjë ankesë të re lidhur me shkeljen e të drejtës së fesë 
gjatë këtij viti. Më 2005, një nxënës paraqiti ankesë pranë 
ombudspersonit duke pohuar se ishte përjashtuar nga shkolla 
sepse mbante mjekër; zyrtarët e shkollës i thanë 
ombudspersonit se nxënësi nuk ishte përjashtuar nga shkolla, 
por vetëm i ndalohej të kthehej në klasë derisa ta mbante 
mjekrën. 
 
Grupet protestante vazhduan të raportonin se përjetonin 
diskriminim në qasje në media, posaçërisht nga RTK-ja. Kisha 
protestante evangjeliste në Kosovë, Bashkësia e popullit të 
Zotit, raportoi se komuna e Deçanit, duke cituar reagime 
negative nga qytetarët lokalë, nuk u kishte dhënë leje për ta 
ndërtuar një objekt kishtar në tokën që kisha e kishte blerë 
më herët. Kisha raportoi se Ministria e Mjedisit dhe 
Planifikimit Hapësinor e mbështeti këtë vendim në shkurt, dhe 
në fund të vitit, rasti mbeti të zgjidhej para Gjykatës 
Supreme të Kosovës. 
 
Bashkësia islame vazhdoi të pohonte se refuzimi i UNMIK-ut për 
frekuenca për një radiostacion islamik dhe mbyllja e një salle 
për falje në Bibliotekën Kombëtare përbënin shkelje të lirisë 
së fesë. 
 
 Abuzimi dhe diskriminimi shoqëror 
 
Gjatë këtij viti pati raportime të shumta për sulme kundër 
klerikëve ortodoksë serbë dhe pjesëtarëve të famullisë dhe për 
shkatërrim të kishave ortodokse serbe dhe të pronës së 
kishave. Gjatë këtij viti, komisioni i përbashkët për zbatimin 
e rindërtimit, i përbërë nga IPVQ-ja, kisha ortodokse serbe, 
dhe agjencitë ndërkombëtare, vazhdoi të arrinte përparim në 
restaurimin e kishave të dëmtuara apo të shkatërruara gjatë 
trazirave të marsit 2004. 
 
Më 6 maj, sulmues të panjohur shtinë në veturën që e ngiste 
prifti ortodoks serb Sërxhan Stankoviq në komunën e Zveçanit. 
UNMIK-u akuzoi një polic serb të SHPK-së lidhur me këtë 
incident. Rasti iu dorëzua një prokurori ndërkombëtar dhe 
mbeti i pazgjidhur deri në fund të vitit. 

Pati raportime për incidente të hedhjes së gurëve dhe për 
sulme të tjera kundër autobusëve serbë dhe klerikëve ortodoksë 
serbë gjersa udhëtonin jashtë manastireve të tyre, dhe murgjit 
e murgeshat në disa manastire gjoja nuk i shfrytëzonin pjesët 
e pronave të manastireve për shkak të brengave për sigurinë e 
tyre. 
 
Brengat e sigurisë vazhduan të ndikonin në bashkësinë serbe 
dhe në lirinë e tyre për t’u falur, posaçërisht pas trazirave 
të marsit 2004. Disa serbë të Kosovës pohuan se nuk ishin në 
gjendje të udhëtonin lirisht për ta ushtruar besimin e tyre. 
Manastiri i Deçanit, p.sh., përjetoi rënie në pjesëmarrje në 
shërbime fetare pasi KFOR-i ndërpreu përcjelljen e pjesëtarëve 
të famullisë joklerike për në vendet fetare në prill 2005. 
Thuhej se furgonët tranzitë sulmoheshin me gurë gjersa 
udhëtonin nëpër Kosovë. 
 
Gjatë këtij viti pati raste të shumta të vandalizmit të 
drejtuara kundër pronës së kishës ortodokse serbe. Më 15 mars, 
p.sh., gjashtë gurë varresh u dëmtuan në një varrezë ortodokse 
serbe dhe një dritare e kishës ishte thyer në komunën e 
Ferizajt. Tre adoleshentë shqiptarë pranuan ta kishin kryer 
krimin. Si të mitur, ata u dënuan sipas Ligjit penal për të 
mitur, i cili lejon burgosjen e të miturve vetëm për vepra 
penale për të cilat, sipas kodit penal, parashihet dënimi prej 
pesë vjet burg apo më tepër. Pasi krimi me të cilin 
akuzoheshin--dëmtimi i varrezave--dënohet deri në një vit 
burg, prokurori kërkoi imponimin e masave edukative ndaj të 
pandehurve, siç lejohet me Ligjin penal për të mitur. Dy prej 
të pandehurve qëndruan nga 15 ditë në paraburgim; të tretë 
pritnin gjykimin në fund të vitit. 
 
Më 9 qershor, një minë tokësore u zbulua në një varrezë 
ortodokse serbe në fshatin Grackë e Vjetër me shumicë serbe, 
komuna e Lipjanit. Më 20 qershor, zyrtarët e kishës raportuan 
për zhdukjen e katër kryqeve nga pullazi i kishës ortodokse 
serbe në Obiliq. Tre të mitur u arrestuan, dhe kryqet u 
gjetën. Më 6 gusht, hajnat thyen kishën ortodokse serbe në 
Babimoc, komuna e Obiliqit, vodhën disa ikona dhe dëmtuan 
interierin e kishës. Nuk u arrestua asnjë i dyshuar. 
 
Në korrik 2005, një person sulmoi një prift protestant që 
shërbente në Kishën protestante evangjeliste të Kosovës në 
Deçan. Prifti protestant iu nënshtrua ndërhyrjes kirurgjike 
për shkak të lëndimeve. Sulmuesi u arrestua, u gjobit me 
përafërsisht 400 dollarë (300 euro), dhe u lirua. Protestantët 
raportuan se sulmi, që ndodhi në praninë e pjesëtarëve të 
SHPK-së, ndoshta ishte i nxitur nga një polemikë rreth tokës 
së kishës në të cilën protestantët ishin penguar të ndërtonin.  

Protestantët raportuan për ngacmim dhe diskriminim, përfshirë 
këtu sulmet verbale, për mungesë të programit për protestantë 
në RTK, dhe për incidente në shkolla ku zyrtarët e shkollave 
nganjëherë i thërrisnin prindërit e nxënësve dhe kërkonin nga 
ata që t’i pengonin fëmijët e tyre për t’u kthyer në 
protestantizëm. Ata raportuan se në korrik 2005, qytetarët në 
komunën e Malishevës, të nxitur nga bashkësia islame, reaguan 
ashpër kundër shfaqjes së filmit “Jezusi”, ndonëse 
protestantët kishin marrë leje nga komuna, SHPK-ja dhe 
udhëheqja e fshatit për ta shfaqur filmin. SHPK-ja arrestoi 20 
protestues, disa prej të cilëve ishin të armatosur, dhe i 
dërgoi pjesëtarët e kishës në vend të sigurt. 
 
Rreth 40 individë nga dy familje në Prizren kishin ca 
zanafillë hebraike, por nuk pati sinagoga apo institucione 
hebraike në Kosovë, përveç një varreze të vogël në Prishtinë. 
Nuk pati raportime për akte antisemite. 
 
Për diskutim më të hollësishëm, shih Raportin ndërkombëtar të 
vitit 2006 mbi lirinë e fesë.
 
 d. Liria e lëvizjes, udhëtimi jashtë vendit, emigrimi 
dhe riatdhesimi 
 
Rregulloret e UNMIK-ut dhe Korniza Kushtetuese parashikojnë 
lirinë e lëvizjes; megjithatë, tensionet ndëretnike dhe 
brengat e vërteta dhe të perceptuara të sigurisë e kufizonin 
lirinë e lëvizjes. Gjatë këtij viti, UNMIK-u, KFOR-i dhe IPVQ-
ja në përgjithësi e përmirësuan mbrojtjen e këtyre të drejtave 
për bashkësitë pakicë. 
 
Incidentet sporadike të dhunës dhe të kërcënimit që synonin 
pakicat vazhduan ta kufizonin lirinë e lëvizjes për shqiptarët 
në Kosovën veriore. IPVQ-ja dhe UNMIK-u i shtuan përpjekjet 
për ta lehtësuar udhëtimin e pakicave kudo në Kosovë, por 
rreziqet e vërteta dhe të perceptuara i frenonin shumë pakica 
që të udhëtonin jashtë lagjes së tyre. 
 
Gjatë këtij viti pati sulme të shumta kundër autobusëve që 
bartnin serbë dhe pakica të tjera etnike. Më 3 janar, p.sh., 
një autobus i përcjellë nga SHPK-ja që transportonte serbë nga 
Rahoveci një herë në dy javë u gjuajt me gurë në Malishevë. Më 
5 janar, autobusi që udhëtonte prej Dragashit për në Beograd u 
sulmua me mortajë dore. Autobusët që transportonin të kthyer 
serbë nga Klina dhe Istogu për në Mitrovicë u gjuajtën me gurë 
nga të rinj shqiptarë në Runik, komuna e Skenderajt, në disa 
raste. Më 30 gusht, një vozitës i autobusit raportoi se një 
grup i shqiptarëve të Kosovës e gjuajti me gurë autobusin 
gjersa transportonte fëmijë serbë nëpër Mitrovicën jugore, dhe 
ia thyen një dritare. Gjuajtja me gurë ndaj autobusëve u 

raportua më 26 tetor në Runik dhe më 20 nëntor në Obiliq. Nuk 
u raportua për të lënduar në asnjërin incident. 
 
Për ta ulur rrezikun nga sulmi, duke i bërë automjetet e 
serbëve dhe të shqiptarëve të padallueshme nga njëra-tjetra, 
UNMIK-u vazhdoi t’u ofronte targa të Kosovës pa pagesë serbëve 
që i kishin regjistruar automjetet e veta në Serbi. 
Megjithatë, serbët e Kosovës ngurronin t’i përdornin targat e 
lëshuara nga UNMIK-u sepse një gjë e tillë ua kufizonte 
mundësinë e tyre për të udhëtuar për në Serbi, e cila nuk i 
njihte targat e UNMIK-ut. 
 
Gjithashtu pati incidente që kishin në shënjestër 
infrastrukturën që shfrytëzohej nga pakicat. Më 2 qershor u 
gjet eksploziv nën një urë që i lidh dy fshatra me serbë të 
kthyer në komunën e Klinës. Më 8 dhjetor, një shpërthim në 
hekurudhën në fshatin Mihaliq, komuna e Vushtrrisë, 
përkohësisht ndërpreu qarkullimin e trenit ndërmjet bashkësive 
të serbëve të Kosovës në Kosovën jugore dhe në zonat në veri 
të lumit Ibër. Nuk u arrestua asnjë i dyshuar për këto 
incidente. 
 
Më 11 shtator, një eksplodim shkatërroi shtëpinë e 
sapondërtuar, por ende të pabanuar, të një serbi të kthyer të 
Kosovës dhe dëmtoi një shtëpi tjetër në komunën e Klinës. 
Autorët e krimit nuk u arrestuan. 
 
Më 31 gusht, UNMIK-u dhe Ministria e Transportit dhe 
Telekomunikacionit nënshkruan një memorandum të mirëkuptimit 
lidhur me bartjen e kompetencave për të siguruar shërbime 
humanitare me tren dhe autobus për bashkësitë pakicë në 
Kosovë; që nga ajo kohë, Ministria i drejtonte autobusët. Kjo 
strategji e transportit publik, e zhvilluar si pjesë e bartjes 
së kompetencave, parashikonte pjesëmarrje të drejtpërdrejtë të 
një bashkësie të cenuar në vendimet për t’i ndërruar shërbimet 
për transport humanitar. 
 
UNMIK-u rregullonte lëvizjen brenda Kosovës dhe jashtë saj. 
Rregulloret e UNMIK-ut parashikojnë që zyra qendrore e 
regjistrimit civil mund t’i lëshojë dokumente të udhëtimit 
cilitdo individ të regjistruar si banor i Kosovës, dhe zyra 
rregullisht lëshonte dokumente të tilla në praktikë. IPVQ-ja 
mbante përgjegjësitë drejtuese dhe operative për zyrën e 
regjistrimit civil, ndërsa UNMIK-u mbante autoritetin e vet të 
përgjithshëm, përfshirë këtu lëshimin e dokumenteve të UNMIK-
ut për udhëtim dhe sigurinë për bazën qendrore të regjistrimit 
të të dhënave.  
 
Ligji ndalon dëbimin me forcë, dhe autoritetet nuk e përdorën 
atë. 

 Personat e zhvendosur brenda vendit (PZHBV) 
 
Sipas Zyrës së komisariatit të lartë të OKB-së për refugjatë 
(UNHCR), rreth 207,000 persona nga Kosova mbetën të zhvendosur 
në Serbi dhe 16,500 në Mal të Zi si rrjedhojë e konfliktit të 
vitit 1999. Prej 4,100 personave të zhvendosur gjatë trazirave 
të marsit 2004, nja 1,300 mbetën të zhvendosur. 19,500 persona 
ishin të zhvendosur brenda Kosovës, pothuaj gjysma e tyre 
ishin shqiptarë të Kosovës. Pak PZHBV u kthyen gjatë këtij 
viti për shkak të pasigurisë rreth statusit të ardhshëm 
politik të Kosovës, mungesës së mundësive për punësim, 
brengave të sigurisë dhe kontesteve pronësore. Ndonëse disa 
agjenci ndërkombëtare, disa OJQ dhe IPVQ-ja vazhduan të 
organizonin projekte për kthim në shkallë të vogël, vëzhguesit 
e kritikuan Ministrinë e IPVQ-së për Bashkësi dhe Kthime për 
parregullsi të brendshme dhe për vonesë të pagimit të mjeteve 
të IPVQ-së për projekte për kthim. Midis këtyre kritikave dhe 
hetimeve, ministri për Kthim Sllavisha Petkoviq dha dorëheqje 
pak pas fundit të vitit. Përveç sukseseve në komunën e Klinës 
dhe të Istogut, komunat punësuan stafin dhe hartuan 
strategjitë komunale për kthim me rezultate minimale. Më 3 
gusht, komuna e Pejës vendosi të mos e ndërtonte asnjë shtëpi 
në territorin e vet pa deklaratë nga pronarët e zhvendosur të 
shtëpive përmes të cilës ata do ta tregonin gatishmërinë dhe 
qëllimin për t’u kthyer. 
 
Më 6 qershor, Qeveria e Kosovë dhe e Serbisë nënshkruan një 
protokoll bashkëpunimi për kthimin e personave të zhvendosur 
në Kosovë, përfshirë këtu vendet përveç rezidencës së tyre 
primare. Diskutimet për zbatimin e kësaj marrëveshjeje 
vazhduan deri në fund të vitit. 
 
Në fund të dhjetorit, UNHCR-ja raportoi se 1,608 anëtarë të 
pakicave ishin kthyer në Kosovë gjatë këtij viti, përfshirë 
këtu shqiptarët që u kthyen në zonat ku ata ishin pakicë. Prej 
vitit 2000 e deri në fund të këtij viti ishin kthyer gjithsej 
16,117 anëtarë të pakicave. Një numër pak më i vogël i serbëve 
u kthye në krahasim me vitin 2005, kur u kthyen më shumë romë, 
ashkalinj, egjiptianë dhe goranë. Serbët përbënin rreth 31 për 
qind të të kthyerve gjatë këtij viti, krahasuar me 35 për qind 
më 2005. Romët (përfshirë këtu ashkalinjtë dhe egjiptianët) 
vazhduan të ktheheshin në numër pak më të madh, dhe përbënin 
54 për qind të numrit të përgjithshëm të të kthyerve. Në 
Mitrovicë, serbët në veri të qytetit dhe shqiptarët në jug 
vazhduan ta zinin në mënyrë të paligjshme pronën e njëri-
tjetrit, duke i penguar kthimet e mundshme. 
 
Nga fundi i vitit, IPVQ-ja kishte rindërtuar mbi 97 për qind 
të shtëpive të dëmtuara apo të shkatërruara në trazirat e 
marsit 2004. Më 15 dhjetor, p.sh., përfundoi meremetimi dhe 
rindërtimi i shtëpive në Svinjarë. Megjithatë, një numër i 

personave të zhvendosur nga trazirat nuk u kthye për shkak të 
mungesës së vërtetë dhe të perceptuar të sigurisë, papunësisë, 
dhe ankesave të banorëve për cilësinë e ndërtimit. Prospekti 
për kthime ndryshonte sipas rajonit dhe grupit etnik. 
 
Kampi Osterode, objekt në Kosovën veriore i dizajnuar për 
akomodimin e përafërsisht 531 PZHBV-ve romë, ashkalinj dhe 
egjiptianë, u hap në mars, dhe 114 familje, me 454 individë u 
vendosën atje gjatë këtij viti, nga kampet e ndotura me plumb. 
41 familje me 172 individë mbetën në kampin e ndotur të 
Llugës, duke refuzuar të zhvendoseshin. Të gjithë personat nga 
barakat në kampet në Kabllar dhe Zhitkovc janë zhvendosur në 
Osterode, dhe të gjitha strukturat ekzistuese në ato dy kampe 
ishin shkatërruar për ta penguar kthimin në këto zona të 
ndotura me plumb. Më 30 gusht, Organizata Botërore e 
Shëndetësisë (OBSH) filloi trajtimin për helmim nga plumbi të 
fëmijëve të zhvendosur romë, ashkalinj dhe egjiptianë. 
 
Më 2005, UNMIK-u filloi një fushatë për ndihmë financiare nga 
donatorët për ta rindërtuar mëhallën e romëve në Mitrovicën 
jugore, të shkatërruar më 1999 nga shqiptarët. Në shkurt, 
Qendra evropiane për të drejta të romëve paraqiti ankesë në 
Gjykatën evropiane për të drejta të njeriut në Strasburg 
(GJEDNJ) duke pohuar se UNMIK-u i shkelte të drejtat e romëve 
dhe kërkonte veprim të menjëhershëm për largimin e romëve nga 
kampet e kontaminuara me plumb dhe sigurim të trajtimit 
mjekësor. GJEDNJ më pas e refuzoi këtë ankesë. 
 
Mjetet e kufizuara financiare ngadalësuan projektin për 
kthime, por ndërtimi i mëhallës filloi në maj. Nga fundi i 
vitit përfundoi ndërtimi i dy ndërtesave me nga 12 banesa dhe 
filloi ndërtimi i dy ndërtesave të tjera. 36 shtëpi të tjera 
(54 njësi banimi) ishin në përfundim e sipër. Komisioni për 
zgjedhjen e banorëve të ardhshëm për 48 banesa pranoi 93 
kërkesa; 31 nga Serbia, 27 nga kampi Osterode, 18 nga komuna e 
Leposaviqit, 13 nga Mali i Zi, dy nga kampi i Llugës, dhe dy 
nga lokacionet private në Mitrovicë. Komisioni zgjodhi 
banorët. Në fund të vitit, të 48 kryefamiljarët pritnin të 
nënshkruanin kontratën për qira 99-vjeçare, e cila ishte në 
proces të revidimit dhe miratimit nga zyra e këshilltarit 
ligjor të UNMIK-ut. 
 
 Mbrojtja e refugjatëve 
 
Kosova nuk është nënshkruese e Konventës së vitit 1951 lidhur 
me statusin e refugjatëve apo e Protokollit të saj të vitit 
1967. Megjithatë, Kosova jep statusin e refugjatit dhe 
azilantit sipas Rregullores së UNMIK-ut për qarkullimin e 
personave brenda Kosovës dhe jashtë saj, dispozitat e të cilës 
janë në përputhje me këtë Konventë dhe Protokoll. Gjatë këtij 
viti, UNMIK-u ua dha statusin e refugjatit dy personave. 

Në praktikë, UNMIK-i siguronte mbrojtje kundër dëbimit ose 
kthimit të personave në vendin ku frikoheshin se do të 
ndiqeshin penalisht. UNMIK-u bashkëpunoi me UNHCR-në dhe 
organizata të tjera humanitare për t’u ndihmuar refugjatëve. 
 
Seksioni 3 Respektimi i të drejtave politike: e drejta e 

qytetarëve për ta ndërruar qeverinë e tyre 
 
Rregulloret e UNMIK-ut dhe Korniza Kushtetuese parashikojnë të 
drejtën e banorëve për ta ndërruar qeverinë e tyre në mënyrë 
paqësore, dhe ata e ushtruan këtë të drejtë në praktikë përmes 
zgjedhjeve periodike në bazë të votimit të përgjithshëm. 
 
Kosova vazhdoi të administrohej nën autoritetin civil të 
UNMIK-ut. UNMIK-u dhe kryeadministratori i tij, PSSP, 
themeluan një administratë civile ndërkombëtare më 1999, pas 
përfundimit të fushatës ushtarake të NATO-së, që i detyroi 
forcat serbe të tërhiqeshin. Më 2001, UNMIK-u shpalli Kornizën 
Kushtetuese për IPVQ-në. Sipas Kornizës Kushtetuese, Kuvendi 
120-anëtarësh i Kosovës zgjedh kryetarin, kryeministrin dhe 
ministrat e tjerë dhe zyrtarët e IPVQ-së. Udhëheqësit e 
Kosovës vazhduan ta kritikonin UNMIK-un për hapin e ngadalshëm 
të kalimit të kompetencave tek IPVQ-ja, dhe UNMIK-u mbajti një 
numër të kompetencave në bazë të Rezolutës 1244 të KSKB-së, 
përfshirë këtu sigurinë dhe marrëdhëniet me qeveritë e huaja. 
Në tetor 2005, një raport i OKB-së theksoi se pa qartësi mbi 
statusin e ardhshëm politik, IPVQ-ja nuk mund të ndërmerrte 
hapa të tjerë për ta përmirësuar efikasitetin e vet. 
 
 Zgjedhjet dhe pjesëmarrja politike 
 
Vëzhguesit ndërkombëtarë dhe vendës konstatuan se zgjedhjet e 
tetorit 2004 për Kuvend të Kosovës në përgjithësi pasqyruan 
vullnetin e votuesve, ndonëse në to morën pjesë më pak se pesë 
për qind e serbëve të Kosovës, kryesisht për shkak të 
presionit të qeverisë serbe për t’i bojkotuar zgjedhjet. Më 16 
qershor, PSSP shtyu zgjedhjet komunale, të parapara të 
mbaheshin në nëntor, deri në qershor 2007 apo gjashtë muaj pas 
vendimit për statusin përfundimtar të Kosovës, cilido që është 
më i hershëm. 
 
Kosova ka një sistem shumëpartiak të dominuar nga katër parti 
shqiptare me disa parti e koalicione të pakicave. 
 
Sipas rregulloreve të UNMIK-ut, individët mund ta propozojnë 
veten si kandidatë të partive të tyre, të cilat duhet të 
mbajnë zgjedhje të brendshme, të hapura e transparente, për 
t’i zgjedhur listat e kandidatëve. Për dallim nga kuvendi i 
vet më 2004, partia më e madhe e partner i koalicionit 
qeverisës, LDK, veproi në përputhje me këtë kërkesë kur e 

zgjodhi kryetarin e vet të ri në kuvendin e partisë më 9 
dhjetor. Lidhja partiake luante rol të rëndësishëm në qasje në 
shërbime qeveritare dhe në mundësi shoqërore dhe punësim. 
Marrëveshjet tradicionale shoqërore dhe besnikëritë klanore 
gjithashtu luanin rol të rëndësishëm, ndonëse jozyrtar, në 
organizatat politike. 
 
Pati raportime të shumta për sulme dhe kërcënime me motive 
politike ndaj personaliteteve politike e institucionale të 
shqiptarëve të Kosovës gjatë këtij viti. 
  
Në janar, një person i panjohur e sulmoi kryetarin e degës së 
LDK-së në Ferizaj, Ismajl Nazifi, dëshmitar kryesor në 
procesin gjyqësor të kryetarit të kuvendit komunal të 
Ferizajt, Faik Grainca, kundër ish-zëvendëskryeministrit Adem 
Salihaj. SHPK-ja vazhdoi hetimet deri në fund të vitit. 
 
Më 24 korrik, një gazetë ditore e Kosovës publikoi një 
kërcënim kundër ekipit negociator të Kosovës nga të 
vetëquajturit “bashkëluftëtarët e Karadakut”, që tërhiqnin 
vërejtjen se “nënshkrimi i planit aktual për decentralizim do 
të ishte nënshkrimi më fatal që kanë dhënë ndonjëherë kundër 
vetes dhe interesave të kombit të tyre.” SHPK-ja vazhdoi 
hetimet deri në fund të vitit. 
 
Më 15 shtator, një bombë eksplodoi afër banesës së ministrit 
të Punëve të Brendshme, Fatmir Rexhepi, në Gjilan dhe ia 
dëmtoi veturën e bashkëshortes së tij. Hetimet vazhduan deri 
në fund të vitit. 
 
Katër muaj para zgjedhjeve të brendshme të LDK-së në dhjetor, 
pati 10 eksplodime, shumica kishin në shënjestër personalitete 
relevante politike. U raportua për dëme materiale, por nuk 
pati të lënduar. Në kuvendin e LDK-së, të mbajtur më 9 
dhjetor, disa njerëz pësuan lëndime të lehta gjatë një 
përleshjeje ndërmjet anëtarëve që e përkrahnin Presidentin 
Sejdiu dhe atyre që e përkrahnin Nexhat Dacin. 
 
36 femra ishin në Kuvendin 120-anëtarësh të Kosovës. Femrat 
duhet ta zënë çdo të tretin vend në listën e kandidatëve të 
secilës parti politike. Nuk pati asnjë femër në kryesinë 8-
anëtarëshe të Kuvendit, dhe vetëm një femër ishte ministre dhe 
një zëvendësministre. Femrat përfaqësonin 28 për qind të 
përfaqësuesve të zgjedhur komunalë. Në shtator 2005, 34 
anëtare të Kuvendit të Kosovës formuan një grup parlamentar 
jozyrtar të femrave me një bord shumetnik 8-anëtarësh. 
 
22 anëtarë të pakicave etnike ishin në Kuvendin 120-anëtarësh 
të Kosovës, përfshirë këtu 10 serbë dhe 12 anëtarë të grupeve 
të tjera, përfshirë këtu turqit, boshnjakët, goranët, romët, 
ashkalinjtë dhe egjiptianët. Dy ministra nga pakicat--një serb 

dhe një boshnjak--dhe tre zëvendësministra nga pakicat ishin 
në IPVQ. Vendi i një ministri serb mbeti i lirë, pasi partia e 
caktuar serbe refuzoi ta merrte postin. Një boshnjak dhe një 
turk mbanin vend me rotacion në kryesinë e Kuvendit të 
Kosovës; bojkotimi i njërës nga partitë serbe të Kosovës i la 
të zbrazëta të tetë vendet e vëna mënjanë për serbët e 
Kosovës. Në fund të vitit, serbët nga partia më e madhe 
politike e serbëve të Kosovës ende nuk i kishin marrë postet e 
tyre të vëna mënjanë në kabinet dhe vazhdonin t’i bojkotonin 
votat e Kuvendit, ndonëse ata merrnin pjesë në komisione; 
anëtarët e partisë politike të Sllavisha Petkoviqit, Partia 
Demokratike Serbe për Kosovë e Metohi, morën dy vende të vëna 
mënjanë dhe udhëhoqën Ministrinë për Kthime. Korniza 
Kushtetuese kërkon që Kuvendi t’i rezervojë 10 vende për 
serbët e Kosovës dhe 10 për anëtarët e grupeve të tjera 
etnike, por pakicat etnike ishin të nënpërfaqësuara në nivelin 
komunal, ku dispozitat e tilla nuk qeverisin. 
 
 Korrupsioni dhe transparenca qeveritare 
 
Pati perceptim të gjerë publik për korrupsion në IPVQ dhe 
UNMIK. Mungesa e mbikëqyrjes efektive ndaj gjyqësorit dhe 
dobësia e përgjithshme në sundimin e ligjit i kontribuuan 
korrupsionit në IPVQ. Si pjesë e mandatit të vet, UNMIK-u 
vazhdoi t’i gjykonte shumë raste të ndjeshme që kishin të 
bënin me korrupsion dhe krime ndëretnike. 24 persona u 
arrestuan gjatë këtij viti dhe një u dënua për korrupsion. 
 
Më 28 shkurt, persona të panjohur sulmuan auditoren e 
përgjithshme të pavarur ndërkombëtare, të cilës i shkaktuan 
lëndime të rënda dy muaj pasi kishte ardhur në Kosovë dhe 
vetëm dy ditë pasi e kishte lëshuar një auditim kritik për 
komunën e Prishtinës. SHPK-ja vazhdoi hetimet deri në fund të 
vitit. 
 
Pasi kishte marrë postin në muajin mars, kryeministri Agim 
Çeku kërkoi që një auditor i pavarur ndërkombëtar të kryente 
auditim në çdo ministri dhe komunë. Deri në fund të vitit, 
auditori ndërkombëtar kishte lëshuar raporte për pesë komuna 
dhe raporte për menaxhimin e pasurisë në gjashtë ministri, 
shumica e të cilave ishin kritike për administratën e 
qeverisë, menaxhmentin financiar, dhe praktikat e prokurimit. 
Në tetor, pas pohimeve për korrupsion dhe në përputhje me 
urdhrin për kontrollim të lëshuar nga një gjykatës 
ndërkombëtar, u kontrollua edhe zyra e Ministrisë për Bashkësi 
dhe Kthime. Në nëntor, kryeministri Çeku shkarkoi ministrin 
Sllavisha Petkoviq, serb i Kosovës, dhe në fund të vitit, 
prokurorët vazhduan t’i rishqyrtonin raportet. 
 
Më 24 qershor, Njësia e SHPK-së për hetimin e krimeve 
financiare dhe të korrupsionit në Prishtinë arrestoi Ahmet 

Alishanin, këshilltar i lartë i ish-kryetarit të Kuvendit 
Nexhat Daci, i dyshuar për mashtrim dhe ryshfet. Alishani u 
lirua, por ai u arrestua sërish në nëntor në lidhje me 
auditimin në Kuvendin e Kosovës. 
 
Gjatë këtij viti, kryetari i Kuvendit të Kosovës, Kolë 
Berisha, urdhëroi një auditim mbi menaxhimin e Kuvendit gjatë 
kohës së paraardhësit të tij, Nexhat Daci. Auditimi, i cili iu 
paraqit anëtarëve të Kuvendit më 6 tetor, raportoi për 
keqbërje dhe keqadministrime të shumta nga administrata e 
Kuvendit, keqpërdorim të fondeve publike, dhe parregullsi në 
prokurim gjatë mandatit të Dacit si kryetar i Kuvendit. Në 
tetor, Berisha suspendoi katër anëtarë, dhe më 3 nëntor, 
Kuvendi themeloi një komision hetues për këtë çështje. Hetimet 
e komisionit vazhduan deri në fund të vitit. Nga fundi i 
vitit, tre të dyshuar u arrestuan, përfshirë këtu dy zyrtarë 
të Kuvendit, dhe hetimet penale të udhëhequra nga Departamenti 
i UNMIK-ut për Drejtësi vazhduan. Asnjë akuzë nuk ishte 
ngritur kundër Dacit. 
 
Më 3 nëntor, një prokuror ndërkombëtar paditi ish-drejtoren e 
Postës dhe Telekomunikacionit të Kosovës, Leme Xhema; ish-
menaxherin e divizionit në Agjencinë Kosovare të Mirëbesimit 
Roger Reynolds; ish-drejtorin e Norway Invest-it Mustafa 
Neziri; dhe ish-drejtorin menaxhues e kryetar i Norway Invest-
it, Ronnen Sorensen, lidhur me keqpërdorimin e supozuar të 
390,000 dollarëve (300,000 euro). 
 
Më 29 nëntor, dy zyrtarë financiarë në Burgun e Dubravës u 
arrestuan nën akuzat për keqpërdorim të postit zyrtar dhe 
falsifikim të dokumenteve. Të dytë u liruan me kusht që të mos 
u afroheshin dëshmitarëve të këtij rasti apo zyrës për financa 
të Burgut të Dubravës. Hetimet u zhvilluan edhe kundër një 
anëtari të stafit ndërkombëtar që e lëshoi misionin. Hetimet 
vazhduan deri në fund të vitit. 
 
Asnjë ligj nuk parashikon qasje në dokumentet zyrtare të 
UNMIK-ut. Më 2003, UNMIK-u shpalli një ligj mbi qasjen në 
dokumentet zyrtare të IPVQ-së, por nuk përfshiu dënimet për 
dështim të zbatimit të tij, dhe në praktikë, IPVQ-ja rrallë 
ofroi qasje të tillë gjatë këtij viti. Institucionet dështuan 
t’u përgjigjeshin pothuaj 85 për qind të kërkesave të 
paraqitura gjatë këtij viti (690 prej 820), sipas një studimi 
të Iniciativës rinore për të drejta të njeriut, dhe ata që u 
përgjigjën më së shpeshti u përgjigjën duke refuzuar t’i 
siguronin dokumentet e kërkuara. Për më tepër, vetëm gjashtë 
prej 318 kërkesave të paraqitura në gjuhën serbe u përgjigjën 
në gjuhën serbe, siç kërkohet me ligj. Ndonëse shumica e 
përgjigjeve jepeshin brenda afatit 15 ditësh, gazetarët 
ankoheshin se afati prej 15 ditësh do të thoshte se ata kurrë 

Faqe 30 nga 51 



nuk do të mund t’i merrnin dokumentet zyrtare me kohë për ta 
përmbushur afatin e tyre për botim. 
 
Seksioni 4 Qëndrimi qeveritar në lidhje me hetimin 

ndërkombëtar dhe joqeveritar të shkeljeve të 
supozuara të të drejtave të njeriut 

 
Një numër i madh i grupeve vendëse dhe ndërkombëtare për të 
drejta të njeriut në përgjithësi punoi pa kufizim, duke hetuar 
dhe botuar konkluzionet e veta mbi rastet e të drejtave të 
njeriut. UNMIK-u, KFOR-i dhe IPVQ-ja në përgjithësi 
bashkëpunonin dhe u përgjigjeshin pikëpamjeve të tyre. 
 
Autoritetet nuk siguronin qasje në dokumentet zyrtare (shih 
Seksionin 3) dhe ia ndaluan një OJQ-je, që më parë kishte 
vizituar burgjet për të raportuar për kushtet e tyre, vizitat 
e tilla deri nga fundi i dhjetorit (shih Seksionin 1.c.) 
 
OJQ-të ankoheshin për mungesën e lirimit nga tatimi për disa 
artikuj të importuar në Kosovë; disa OJQ fetare raportuan për 
diskriminim të bazuar në anëtarësinë e tyre fetare. 
 
Institucioni i Ombudspersonit ishte përgjegjës për hetimin e 
pohimeve për abuzim të ligjeve ndërkombëtare për të drejtat e 
njeriut nga ana e Qeverisë. Ndonëse zyra e ombudspersonit 
aktivisht lëshonte letra ndërhyrjeje, raporte dhe rekomandime, 
rekomandimet e tij nuk zbatoheshin gjithmonë nga IPVQ-ja, 
gjykatat lokale apo SHPK-ja. Rastet e hetuara nga zyra kishin 
të bënin me të drejta pronësore, abuzim të autoritetit zyrtar, 
me akte administrative apo mangësi nga autoritetet publike, me 
mungesë të hetimeve të mirëfillta për vepra penale, me çështje 
ku përfshihej kohëzgjatja e procedurave gjyqësore dhe 
ekzekutimi i vendimeve gjyqësore, me konteste lidhur me 
punësimin, dhe me mosndëshkim. Pas përfundimit të mandatit të 
ombudspersonit në dhjetor 2005, ish-zëvendësi i 
ombudspersonit, Hilmi Jashari, shërbeu si ushtrues detyre i 
Institucionit të Ombudspersonit gjatë këtij viti. Në shkurt, 
mandati i ombudspersonit u ndryshua për ta përjashtuar UNMIK-
un nga kompetenca e vet; një panel konsultativ për të drejta 
të njeriut në kuadër të UNMIK-ut u themelua në prill dhe u 
ngarkua për ta mbikëqyrur UNMIK-un. 
  
UNMIK-u, KFOR-i dhe IPVQ-ja në përgjithësi bashkëpunuan me 
TPNJ-në. Në mars 2005, TPNJ akuzoi ish-kryeministrin Ramush 
Haradinaj dhe të bashkëpandehurit Idriz Balaj dhe Lahi 
Brahimaj për krime lufte të kryera ndërmjet marsit dhe 
shtatorit 1998. Në një konferencë paragjyqësore më 13 tetor, 
prokurori ndryshoi aktakuzën, hoqi dy akuza dhe shtoi një 
tjetër. Prokurori gjithashtu paraqiti kërkesë për të bërë 
ndryshime të tjera, që gjykata lejoi. Në fund të vitit, 
aktakuza përfundimtare ende nuk ishte dorëzuar apo miratuar. 

Qëndrimet shoqërore nganjëherë ndërhynin me hetimet e TPNJ-së. 
Një vizitë, më 25 maj, nga ekipi mbrojtës i TPNJ-së në vendin 
e masakrës në Krushë të Vogël, komuna e Prizrenit, nxiti dhunë 
nga fshatarët, të cilët pohonin t’i kishin parë dy ish-banorë 
serbë në autokolonë. Përleshja pasuese rezultoi në lëndimin e 
mbi 30 personave, përfshirë këtu tre policë. Zyrtarë të IPVQ-
së dhe të UNMIK-ut e kritikuan dështimin e fshatarëve për ta 
respektuar sundimin e ligjit, duke shtuar që vizitat në të 
ardhmen do të koordinoheshin më mirë dhe do të lajmëroheshin 
më parë. Dy grupe aktivistësh, Lëvizja Vetëvendosje dhe 
Lëvizja Kombëtare për Çlirimin e Kosovës, i mbështetën 
veprimet e fshatarëve dhe kritikuan policinë e UNMIK-ut. 
 
Seksioni 5 Diskriminimi, abuzimet shoqërore dhe trafikimi 

i personave 
 
Rregulloret e UNMIK-ut dhe të IPVQ-së posaçërisht ndalojnë 
diskriminimin në bazë të racës, gjinisë, prejardhjes etnike, 
aftësisë së kufizuar, apo gjuhës; megjithatë, dhuna dhe 
diskriminimi ndaj femrave, personave me aftësi të kufizuara, 
dhe pakicave etnike vazhdoi. 
 

Femrat 
 
Dhuna në familje ndaj femrave, përfshirë këtu abuzimin 
bashkëshortor, mbeti problem serioz dhe i vazhdueshëm. 
Rregulloret e UNMIK-ut ndalojnë dhunën në familje dhe 
parashohin dënime me burg prej 6 muaj deri në 5 vjet. Kur 
viktimat ngrinin padi, njësitë e SHPK-së për dhunë në familje 
kryenin hetime dhe i sillnin rastet para prokurorëve. Sipas 
UNMIK-ut, besnikëritë familjare dhe bashkësitë e lidhura 
ngushtë dhe grumbullimi i rasteve në gjykatat civile dhe 
penale i shtuan shkallës së ulët të ndjekjes penale. 
 
Qendra për mbrojtjen e grave dhe të fëmijëve u ofroi ndihmë 81 
viktimave të dhunës në familje dhe të dhunës seksuale prej 
prillit deri në dhjetor, përfshirë këtu shërbimet ligjore në 
44 raste. Njësia e Ministrisë së Drejtësisë për përkrahje dhe 
ndihmë për viktima u angazhua në 701 raste të dhunës në 
familje. Sistemi gjyqësor i shqyrtoi 135 urdhra për mbrojtje 
dhe hapi 213 raste, 116 prej të cilave rezultuan në dënime. 
Dënimet silleshin prej qortimeve gjyqësore deri në dënim me 
burg. Qëndrimet tradicionale shoqërore ndaj femrave në 
shoqërinë e dominuar nga meshkujt i kontribuuan shkallës së 
lartë të abuzimit në familje dhe numrit të vogël të rasteve të 
raportuara. 
 
Nuk kishte agjenci qeveritare që merreshin enkas me dhunën në 
familje. Gjashtë strehimore u ndihmonin viktimave të dhunës në 
familje dhe të trafikimit, përfshirë këtu një strehimore për 

të mitur që drejtohej nga një OJQ ndërkombëtare dhe dy që 
pranonin viktima të dhunës në familje dhe të trafikimit. SHPK-
ja raportoi se 66 viktima të dhunës në familje pranuan strehim 
gjatë këtij viti. Disa OJQ vendëse e ndërkombëtare zhvilluan 
aktivitete për t’u ndihmuar femrave; megjithatë, ato ishin të 
kufizuara nga tradita e heshtjes lidhur me dhunën në familje, 
abuzimin seksual dhe dhunimin. 
 
Gjatë këtij viti, një linjë e drejtpërdrejtë anonime për 
raportimin e abuzimit në familje punonte 24-orë në ditë në 
Prishtinë, Gjilan, Pejë, Prizren dhe Mitrovicë. Që nga viti 
2004, kjo linjë u ndihmoi 2,573 rasteve. 77 për qind të 
thirrjeve ishin nga viktimat e dhunës në familje dhe 4 për 
qind të thirrjeve ishin nga viktimat e trafikimit. Linja e 
drejtpërdrejtë i informonte thirrësit për të drejtat e tyre, 
strehimet e mundshme dhe informata përkatëse. 
 
Shkolla e SHPK-së për trajnim ofronte në programin e vet 
mësimor kurse të posaçme mbi dhunën në familje dhe dhunimin. 
Nuk pati raportime që SHPK-ja reagoi pa vend ndaj supozimeve 
për dhunim apo abuzim në familje. 
 
Rregulloret e UNMIK-ut e konsiderojnë dhunimin vepër penale; 
megjithatë, dhunimi bashkëshortor nuk u trajtua në mënyrë të 
posaçme. Sipas kodit të përkohshëm penal, dhunimi dënohet prej 
1 – 10 vjet burg; dhunimi i të miturave (marrëdhënia seksuale 
me një vajzë nën moshën 14-vjeçare) dënohet prej 1 – 5 vjet 
burg. 
 
Nuk u raportua në masë të madhe për dhunim për shkak të turpit 
kulturor që u bashkëngjitej viktimave dhe familjeve të tyre. 
Sipas Ministrisë së Drejtësisë, avokatët e viktimave u ofruan 
shërbime viktimave në rreth 82 raste të dhunimit gjatë këtij 
viti. 
 
Ligji ndalon prostitucionin, por ai mbeti i përhapur. Njësia 
hetuese e Policisë së UNMIK-ut për trafikim dhe prostitucion i 
hetonte rastet e prostitucionit dhe të trafikimit të dyshuar 
të personave. 
 
Trafikimi i femrave për qëllime të shfrytëzimit seksual ishte 
problem serioz (shih Seksionin 5, Trafikimi). 
 
Nuk kishte ligj të posaçëm kundër ngacmimit seksual, që ishte 
problem i rëndomtë. Vetëdijesimi shoqëror për ngacmim seksual 
mbeti i ulët, dhe pak raste u raportuan. 
 
Femrat kanë të drejta të njëjta ligjore si meshkujt, por 
tradicionalisht kanë status më të ulët shoqëror, gjë që ndikoi 
në trajtimin e tyre brenda sistemit ligjor. Përkundër mungesës 
së pengesave ligjore, relativisht pak femra fituan pozita 

udhëheqëse të nivelit të lartë në tregti, SHPK, apo Qeveri. 
Ndonëse numri i femrave të punësuara vazhdoi të rritej, 
shkalla e papunësisë së femrave mbeti e lartë, rreth 70 për 
qind, 10 – 20 për qind më e lartë se shkalla e papunësisë për 
meshkuj. 
 
Qëndrimet tradicionale shoqërore ndaj femrave rezultuan në 
diskriminim. Në disa zona rurale, femrat shpesh kishin pak 
mundësi për të marrë vendime ku përfshiheshin fëmijët e tyre 
ose për të ushtruar kontroll mbi pronën. Ndonëse femrat dhe 
meshkujt kanë të drejta të barabarta për ta trashëguar pronën, 
prona e familjes zakonisht u kalohet vetëm meshkujve. Të vejat 
shqiptare, posaçërisht në zonat rurale, rrezikonin ta humbnin 
kujdestarinë ndaj fëmijëve të tyre për shkak të një zakoni i 
cili kërkonte që fëmijët dhe prona t’i kalohen familjes së 
babait të vdekur, ndërsa e veja të kthehet në familjen e saj. 
 
Më 5 maj, kryetari i komisionit të Skenderajt për arsim 
rekomandoi që femrat e martuara nuk duhet të lejohen ta 
vijojnë shkollën e mesme, duke sqaruar që pasi “ato janë 
bashkëshorte”, ato duhet të kujdesen për bashkëshortët e vet. 
Kuvendi komunal unanimisht miratoi këtë rekomandim. 
 
Në tetor, SHPK-ja arrestoi katër persona, përfshirë këtu 
prindërit, të cilët u përpoqën ta detyronin një vajzë 13-
vjeçare të martohej me një burrë të martuar, shumë më të 
vjetër se ajo, dhe baba i katër fëmijëve. Vajza u vendos në 
një strehimore. 
 
Për ta luftuar diskriminimin ndaj femrave, më 2005, UNMIK-u 
integroi anti-diskriminimin, anti-trafikimin dhe të drejtat e 
njeriut në programin legal mësimor në Universitetin e 
Prishtinës. 
 

Fëmijët 
 
UNMIK-u dhe IPVQ-ja në përgjithësi angazhoheshin për 
mirëqenien dhe të drejtat e fëmijëve. 
 
Sipas një raporti të Fondit të OKB-së për Fëmijë (UNICEF), 
rreth 40 për qind e popullatës së Kosovës është nën moshën 18-
vjeçare, dhe 33 për qind e popullatës është nën moshën 15-
vjeçare. Kosova ka një shkallë shumë të ulët të vijimit 
parashkollor, të cilin e vijojnë më pak se 10 për qind e 
fëmijëve të moshës dy deri në pesë vjeç. Sipas OJQ-së Shpëtoni 
Fëmijët, ligji mbi arsimi parashkollor, i nxjerrë në mars, 
dështoi ta bënte arsimin parafillor (për fëmijët e moshës 5 – 
6-vjeçare) të obligueshëm apo për të siguruar ndarje buxhetore 
për arsimin parafillor. Rregulloret e UNMIK-ut kërkojnë që 
fëmijët e moshës ndërmjet 6 dhe 15-vjeçare të regjistrohen në 
shkolla publike. Shkollimi fillor është falas. UNICEF-i 

vlerësoi se 33 për qind e fëmijëve që regjistrohen në shkollën 
fillore e braktisnin shkollën në klasën e tetë dhe, prej atyre 
që e mbarojnë shkollën fillore, vetëm 57 për qind e 
regjistrojnë shkollën e mesme. Disa fëmijë ishin të detyruar 
ta lëshonin shkollimin më herët për të punuar (shih Seksionin 
6.d.). 
 
Sipas statistikave të vitit 2005, 97.5 për qind e fëmijëve 
shqiptarë dhe 99 për qind e fëmijëve serbë ishin të 
regjistruar në shkollën fillore, ndërsa vetëm 77 për qind e 
fëmijëve të moshës ndërmjet 7 dhe 14-vjeçare nga bashkësitë 
pakicë jo-serbe (romë, ashkalinj, egjiptianë, turq, boshnjakë, 
goranë dhe të tjerë) vijonin shkollimin. UNICEF-i raportoi se 
mungesa e objekteve për shkollimin e pakicave në disa pjesë të 
Kosovës e vështirësoi kthimin e PZHBV-ve në shtëpitë e veta. 
 
Sipas UNICEF-it, ndonëse më pak se 52 për qind e fëmijëve që e 
mbaronin shkollën fillore e vazhdonin shkollën e mesme, vetëm 
43 për qind e femrave e vazhdonin shkollimin. Përqindja e 
vajzave shqiptare që e mbaronin shkollën e mesme ishte më e 
ulët se përqindja e djemve shqiptarë apo e vajzave serbe. 
 
Rregulloret e UNMIK-ut kërkojnë kushte të barabarta për të 
gjithë nxënësit, dhe parashikojnë të drejtën për shkollim 
publik në gjuhën amtare për nxënës të pakicave deri në mbarim 
të shkollës së mesme. Shkollat që mësimin e zhvillonin në 
gjuhën serbe, boshnjake dhe turke punuan gjatë këtij viti. 
Fëmijët serbë dhe shqiptarë e vijonin mësimin në objekte 
joadekuate të cilave u mungonin pajisjet themelore. Nxënësit 
serbë dhe shqiptarë i ndiqnin mësimet në disa shkolla të 
njëjta, por me programe të ndryshme mësimore dhe në ndërrime. 
 
Fëmijët romë, ashkalinj dhe egjiptianë i vijonin mësimet në 
shkolla të përziera me fëmijët shqiptarë, por thuhej se 
përballeshin me kërcënim në disa zona me shumicë shqiptare. 
Fëmijët romë ishin më të prapambetur për shkak të varfërisë, 
gjë që i shtyri shumë prej tyre të fillonin të punonin në 
shtëpi e në rrugë që në moshë të re për të kontribuar në të 
ardhurat e familjes. Fëmijët romë ishin gjithashtu më të 
prapambetur sepse u desh ta mësonin një gjuhë tjetër për ta 
vijuar shkollimin pasi shumë flisnin gjuhën rome në shtëpi. 
Disa fëmijë boshnjakë në zonat kryesisht boshnjake mund të 
shkolloheshin në gjuhën e tyre në shkollën fillore, por ata 
pak fëmijë që ishin jashtë zonave të tilla mësimin e vijonin 
në gjuhën shqipe. 
 
Qeveria siguroi kujdes mjekësor, dhe djemtë e vajzat kishin 
qasje të barabartë në të. Megjithatë, kujdesi mjekësor në 
dispozicion ishte në përgjithësi i një standardi të ulët. 

Një studim i kryer nga UNICEF-i dhe Ministria e Arsimit lidhur 
me mbizotërimin e dhunës në shkolla zbuloi se dhuna kundër 
fëmijëve nuk vihej re. Ndëshkimi trupor ishte praktikë e 
pranuar në shtëpi dhe shkolla. Fëmijët që jetonin larg nga 
shkolla raportonin se kishin frikë ta kalonin atë distancë për 
shkak të kërcënimit të shokëve me dhunë. Fëmijët raportonin se 
personat afër tyre ishin autorë të veprave të dhunës; se 
djemtë ishin më të rrezikuar nga dhuna fizike; dhe vajzat 
ishin më të rrezikuara nga abuzimi verbal. Prej fëmijëve të 
moshës 6 – 11-vjeçare, 75 për qind e perceptonin rrugën si 
vendin më të dhunshëm, 27 për qind thanë se shkolla ishte 
skenë e ngjarjeve të dhunshme, dhe 12 për qind e përmendën 
shtëpinë. 37 për qind e fëmijëve më të moshuar konsideronin që 
dhuna kundër fëmijëve në shkolla ishte fenomen i përhapur. 
 
Papunësia e madhe dhe zhvendosja e familjeve rezultuan në 
braktisjen e të porsalindurve. Ministria e Punës dhe 
Mirëqenies Sociale raportoi se 1,200 fëmijë kishin mbetur 
jetimë ose ishin braktisur që nga mbarimi i konfliktit të 
vitit 1999, ndonëse shkalla e braktisjes ishte në rënie e 
sipër, dhe vetëm 56 fëmijë ishin braktisur ndërmjet janarit 
dhe tetorit. Fëmijët vendoseshin në vendbanime të ndryshme, 
përfshirë këtu kujdesin e zgjeruar familjar, kujdesin 
birësues, dhe në shtëpi të bashkësisë. Megjithatë, pasi 
programet vendore për adoptim dhe programet familjare për 
birësim nuk shkonin në hap me shkallën e braktisjes, 
autoritetet nganjëherë i vendosnin foshnjat dhe fëmijët në 
shtëpi grupore me pak kujdestarë. Fëmijët me aftësi të 
kufizuara shpesh fshiheshin pa kujdes të duhur, posaçërisht në 
zonat rurale. 
 
Gjatë këtij viti, Ministria e Punës dhe Mirëqenies Sociale 
drejtonte 31 qendra për mirëqenie sociale që u ndihmuan 1,188 
jetimëve, 1,695 fëmijëve delikuent, 66 fëmijëve të abuzuar, 66 
fëmijëve të braktisur, dhe 388 fëmijëve me probleme në 
sjellje. Ministria gjithashtu menaxhoi me shtëpitë për fëmijë 
të braktisur dhe koordinoi punën me OJQ për t’i vendosur 
fëmijët në strehimore të përkohshme. Sipas Qendrës për punë 
sociale, 19 fëmijë të braktisur, me aftësi të kufizuara, të 
moshës prej 3 – 18-vjeç, jetonin në dy shtëpi të financuara 
nga qeveria nën kujdes 24-orësh. 
 
U raportua për martesë të fëmijëve, posaçërisht ndër 
bashkësitë rome, ashkalike, egjiptiane dhe shqiptare, ndonëse 
UNMIK-u nuk mblodhi të dhëna për këtë çështje. 
 
Fëmijët trafikoheshin për qëllime të shfrytëzimit seksual 
(shih Seksionin 5, Trafikimi). 
 
Puna e fëmijëve ishte problem serioz (shih Seksionin 6.d.). 

 Trafikimi i personave 
 
Rregulloret e UNMIK-ut e konsiderojnë trafikimin e personave 
vepër penale; megjithatë, trafikimi i femrave dhe i fëmijëve 
mbeti problem serioz. 
 
Kosova ishte burim, pikë transiti dhe destinacion për persona 
të trafikuar, dhe trafikimi i brendshëm ishte problem në 
rritje e sipër. Viktimat ishin femra dhe fëmijë të trafikuar 
brenda vendit apo nga Evropa lindore, Ballkani, dhe ish-
Bashkimi Sovjetik në Kosovë, kryesisht për shfrytëzim seksual, 
por edhe për robëri shtëpiake apo punë të detyruar në bare dhe 
restorante. Viktimat trafikoheshin përmes Kosovës për në 
Maqedoni, Shqipëri dhe në vendet e Evropës perëndimore. Gjatë 
këtij viti, prej 64 personave të identifikuar si viktima të 
trafikimit, 24 u riatdhesuan ose u kthyen në bashkësitë e 
tyre. 
 
Sipas SHPK-së dhe Organizatës Ndërkombëtare për Migrim (IOM), 
trafikimi i personave ishte problem në rritje e sipër, dhe 
pjesa dërrmuese e viktimave trafikoheshin nga Moldavia. 
Shënimet e IOM-it tregojnë se femrat nga Moldavia përbënin 43 
për qind të viktimave të trafikuara, pasonin femrat nga 
Rumania (17 për qind), Kosova (16 për qind), Ukraina (11 për 
qind), Shqipëria (6 për qind), Bullgaria (5 për qind), dhe nga 
vendet e tjera (3 për qind). SHPK-ja raportoi të dhëna të 
ngjashme, por shënimet e tyre tregonin se 31 për qind e 
viktimave ishin nga Kosova dhe të trafikuara brenda vendit, 
duke i vënë viktimat e trafikuara brenda vendit menjëherë pas 
viktimave nga Moldavia. SHPK-ja gjithashtu raportoi për 
vështirësi të mëdha në identifikimin e viktimave për shkak të 
ngurrimit të tyre për t’u paraqitur në polici për ta raportuar 
krimin. Tabutë kulturore dhe kërcënimi nga diskriminimi 
shoqëror bënë që shumë viktima të trafikuara brenda vendit të 
heshtnin për përvojat e tyre. Një vështirësi tjetër ishte 
pamundësia e SHPK-së për të rekrutuar policë serbë të Kosovës 
për njësinë kundër trafikimit, dhe kjo e pengonte zhvillimin e 
operacioneve të fshehta në Kosovën veriore dhe në enklavat e 
serbëve të Kosovës. 
 
Viktimat e trafikimit punonin kryesisht në industri të seksit, 
më së shumti në shtëpi publike dhe klube të natës, por me të 
madhe edhe në banesa private. Asnjëra prej tyre nuk raportoi 
se e dinte që do të punonte në industri të seksit kur i 
lëshonin shtëpitë e tyre. Viktimat e trafikimit raportuan se 
rregullisht u nënshtroheshin rrahjeve dhe dhunimit, u mohohej 
qasja në kujdes shëndetësor, dhe u konfiskoheshin dokumentet e 
udhëtimit dhe identifikimit. Viktimat shpesh gjendeshin në 
kushte të mjera shëndetësore e psikologjike. 

UNMIK-u raportoi se trafikantët shpesh punonin si pjesë e një 
përpjekjeje të koordinuar ndërmjet elementeve serbe dhe 
shqiptare të krimit të organizuar, dhe disa femra 
trafikoheshin prej ose përmes Serbisë për në Kosovë. Pronarët 
e bareve dhe të shtëpive publike i blinin viktimat nga bandat 
e krimit të organizuar. 
 
Metodat e trafikimit u bënë më të sofistikuara. Si reagim ndaj 
një fushate agresive të autoriteteve lokale e ndërkombëtare 
për çrrënjosjen e trafikimit, trafikantët e transferuan 
tregtinë e seksit komercial prej bareve e klubeve publike në 
shtëpi private, ku ishte më vështirë të zbuloheshin këto 
operacione. Trafikantët me të madhe përdornin stimulimin 
financiar për t’i inkurajuar viktimat e trafikimit që ta 
refuzonin ndihmën. 
 
IOM-i raportoi se prej 538 viktimave kryesisht ndërkombëtare 
që u kishte ndihmuar që nga viti 1999, 73 për qind u bënë 
viktima të trafikantëve pas pranimit të ofertës së rreme për 
punë jashtë vendit, 4.1 për qind pohuan se ishin kidnapuar, 
dhe 3.7 për qind të tyre u ishte premtuar martesë. Në 83 për 
qind të rasteve, rekrutimi bëhej përmes kontakteve të rëndomta 
personale; rekrutuesi ishte i njohur i viktimës në 29 për qind 
të rasteve dhe shok apo mik i familjes në rreth 15 për qind të 
rasteve. Rekrutuesit ishin më së shpeshti femra. 
 
Sipas Kodit të përkohshëm penal, trafikimi i njerëzve është 
krim që dënohet prej 2 deri në 20 vjet burg. Angazhimi ose 
përpjekja për t’u marrë me trafikim dënohet prej 2 deri në 12 
vjet burg, ose deri në 15 vjet nëse viktima është e mitur; 
organizimi i një grupi për t’u marrë me trafikim dënohet prej 
5 deri në 20 vjet burg; lehtësimi i trafikimit nëpërmjet 
neglizhencës dënohet prej 6 muaj deri në 5 vjet burg. Klienti 
që ka marrëdhënie seksuale me një viktimë të trafikimit mund 
të dënohet deri në 5 vjet burg, ndërsa marrëdhënia seksuale me 
një të mitur të trafikuar mund të dënohet deri në 10 vjet 
burg. Prostitucioni vullnetar dënohet si kundërvajtje; 
prostitutat mund të dënohen, por jo edhe klientët, nëse 
policia nuk mund të dëshmojë që klienti me qëllim i ka 
shfrytëzuar shërbimet e viktimës së trafikimit. Prostitucioni 
përbën bazë për deportim. 
 
UNMIK-u dhe sektori i SHPK-së për hetimin e trafikimit të 
njerëzve punuan së bashku në çështjen e trafikimit deri në 
maj, kur kompetencat për trafikim iu bartën SHPK-së. Gjatë 
këtij viti, UNMIK-u dhe SHPK-ja kryen 157 vëzhgime dhe 90 
operacione, përfshirë këtu 38 operacione të fshehta. Ata 
gjithashtu kontrolluan 1,303 objekte për të cilat dyshohej se 
përdoreshin për trafikim të personave dhe prostitucion, dhe 
mbylli 22 ndërmarrje afariste që përdoreshin për trafikim. 
Gjatë këtij viti, UNMIK-u dhe SHPK-ja arrestuan 36 persona për 

trafikim, 21 për kodoshllëk, 12 për prostitucion, dhe 28 për 
akuza të lidhura me trafikimin, si posedim ilegal i armëve dhe 
falsifikim. Ata gjithashtu i identifikuan 64 viktima të 
trafikimit, 51 prej të cilave morën ndihmën e nevojshme, 
përfshirë këtu akomodimin e sigurt, këshillimin dhe trajnimin 
profesional për kthim dhe riintegrim në shoqëri. Së paku një 
strehimore ofronte kujdes shëndetësor në përputhje me 
marrëveshjet e veta me ofruesit e kujdesit shëndetësor. Zyra e 
prokurorit ngriti 15 raste për trafikim të personave; 29 raste 
të tjera nga viti i kaluar mbetën të hapura. 14 prej këtyre 44 
rasteve përfunduan, duke rezultuar në 12 dënime të 18 të 
pandehurve. 
 
Faktorët që i kontribuuan numrit të ulët të ndjekjeve penale 
përfshinin përsosjen gjithnjë e më të madhe të përpjekjeve të 
krimit të organizuar për t’iu shmangur lidhjeve të 
drejtpërdrejta ndërmjet viktimave dhe personaliteteve të larta 
të krimit, mungesën e programit për mbrojtjen e dëshmitarëve 
(ndonëse përdoreshin mjetet për të siguruar anonimitet gjatë 
dëshmisë në gjykim), ngurrimin e viktimave për të bashkëpunuar 
me autoritete, trajnimin joadekuat të personelit gjyqësor, dhe 
dështimin e policisë për t’iu përshtatur teknikave të reja që 
përdoreshin nga trafikantët 
 
Rregulloret e UNMIK-ut parashikojnë mbrojtje për viktima të 
trafikimit ndaj akuzave penale për prostitucion dhe kalim 
ilegal të kufirit. Në të kaluarën, gjykatësit vendës 
nganjëherë padrejtësisht i dënonin viktimat e trafikimit me 
burg ose padrejtësisht lëshonin urdhra për deportimin e 
femrave të dënuara për prostitucion ose për mungesë të 
dokumenteve. Ndryshe nga vitet e mëparshme, gjatë këtij viti 
nuk pati raportime që praktikat e tilla ndodhën. 
 
UNMIK-u, SHPK-ja, policia kufitare, OSBE-ja, Zyra për 
qeverisje të mirë, prokurorët, gjykatësit, Ministria e 
Shëndetësisë, Ministria e Arsimit, Ministria e Shërbimeve 
Publike dhe Ministria e Punës dhe Mirëqenies Sociale ndanin 
përgjegjësinë për ta luftuar trafikimin. OJQ-të dhe 
organizatat ndërkombëtare, posaçërisht IOM-i, merreshin me 
aktivitete për mbrojtjen e viktimave dhe parandalimin e 
trafikimit. IPVQ-ja, në bashkëpunim me OJQ-të, organizatat 
ndërkombëtare dhe qeveritë e huaja, vazhdoi ta zbatonte Planin 
e Kosovës për veprim për ta luftuar trafikimin e njerëzve, që 
u iniciua në maj 2005. Aktivitetet përfshinin fushatën 
parandaluese gjatë një pjese të vitit, si dhe fillimin e ueb 
sajtit kundër trafikimit dhe fushatat kundër trafikimit të 
fëmijëve dhe vajzave të reja. Autoritetet gjithashtu iniciuan 
një rrjet të “ambasadorëve” të rinj për të drejta të njeriut 
dhe kundër trafikimit. Pas trajnimit, këta “ambasadorë” 
filluan të udhëtonin nëpër Kosovë dhe organizuan debate për të 
drejta të njeriut dhe çështje të trafikimit. 

IOM-i u ndihmoi 54 viktimave të trafikimit gjatë këtij viti, 
30 prej tyre ishin nga Kosova. Më tepër se gjysma e viktimave 
nga Kosova ishin të mitura (17 raste), dhe 29 ishin të 
trafikuara brenda vendit. Periudha aktuale e raportimit ishte 
për vitin e parë në të cilin IOM-i u kishte ndihmuar më tepër 
viktimave vendëse sesa viktimave të huaja të trafikuara. Prej 
viktimave nga jashtë Kosova që IOM-i u kishte ndihmuar që nga 
viti 1999, mbi 50 për qind ishin nga Moldavia, 20 për qind nga 
Rumania, 13 për qind nga Ukraina, dhe pjesa tjetër ishin nga 
Bullgaria, Shqipëria, Rusia, Serbia, Mali i Zi, Sllovakia dhe 
Nigeria. Shumica e këtyre viktimave ishin të moshës ndërmjet 
18 – 24-vjeçare. Shifrat e IOM-it tregonin se 77 për qind e 
viktimave kosovare trafikoheshin brenda vendit, ndërsa rreth 
10 për qind trafikoheshin për në Maqedoni, dhe 5 për qind për 
në Shqipëri dhe Itali.  
 
Numri i përgjithshëm i rasteve të trafikimit ku përfshiheshin 
të miturat u ngrit që nga viti 2005. Ndonëse asnjë prej 
viktimave të huaja të trafikimit që IOM-i u ndihmoi gjatë 
këtij viti nuk ishin të mitura, rreth 57 për qind e viktimave 
vendëse që IOM-i u kishte ndihmuar ishin të mitura. Fëmijët 
dhe vajzat e reja nga zonat rurale përbënin 54 për qind të 
viktimave të trafikimit. Fëmijët dhe vajzat e reja nga 
familjet me shkallë të lartë të varfërisë, papunësisë dhe 
analfabetizmit ishin posaçërisht në rrezik për t’u trafikuar. 
IOM-i raportoi se 11 për qind e viktimave vendëse nuk ishin të 
regjistruara në shkollë; 35 për qind e kishin mbaruar vetëm 
shkollën fillore (klasën e pestë); 47 për qind e kishin 
mbaruar shkollën fillore (klasën e nëntë); 6 për qind e kishin 
mbaruar shkollën e mesme; dhe një për qind i ndiqnin studimet 
në universitet. 
 
Pati dëshmi anekdotike gjatë këtij viti se ekzistonte një grup 
i ndërlikuar i marrëdhënieve financiare dhe i lidhjeve 
familjare ndërmjet udhëheqësve politikë dhe rrjeteve të krimit 
të organizuar që kishin interesa financiare nga trafikimi. 
Ndryshe nga vitet e mëparshme, nuk pati raportime që avokati i 
njëjtë i përfaqësonte trafikantin e akuzuar dhe viktimën. 
 
Në maj, policia e UNMIK-ut ia kaloi SHPK-së përgjegjësitë 
kundër trafikimit. Numri i kontrollimit të bareve/restoranteve 
u shtua me të madhe pasi SHPK-ja mori përgjegjësitë, dhe numri 
i lokaleve të mbyllura u shtua pak. 
 
Policia arrestoi disa persona dhe ndërmori masa kundër 
trafikantëve gjatë këtij viti. P.sh., në gusht, gazeta e 
përditshme Koha Ditore raportoi për vrasjen e një viktime të 
trafikimit që ishte arrestuar në një motel në Gjilan dhe 
deportuar në Shqipëri më 26 qershor. Sipas SHPK-së, femra nuk 
pranoi se ishte viktimë e trafikimit dhe ishte deportuar pasi 

kishte hyrë ilegalisht në Kosovë. Ministri shqiptar i Punëve 
të Brendshme raportoi se dashnori i viktimës, Urim Jahja, e 
kishte vrarë atë në banesën e saj në fshatin Shëngjin në 
Shqipëri më 22 gusht për shkak të një borxhi të supozuar. 
Hetimet e organeve shqiptare zbuluan se viktima ishte 
mashtruar nga një femër tjetër shqiptare që ia kishte gjetur 
një punë për larjen e enëve në Tiranë, dhe më vonë e 
transferoi në kafenenë e saj në Kosovë. Femra i mbante rrogat 
e viktimës, dhe këtë e justifikonte si shpërblim për punën që 
i kishte gjetur. Ajo gjithashtu refuzoi t’i lejonte viktimës 
të kontaktonte me nënën e saj për 3-4 muaj. Jahja më vonë bëri 
vetëvrasje. 
 
Më 5 tetor, policët e SHPK-së kontrolluan një klub nate në 
periferi të Prishtinës dhe arrestuan pesë meshkuj vendës dhe 
dy femra nga Moldavia për shkak të dyshimit për trafikim. 
Policia zbuloi gjashtë femra të tjera nga Moldavia si viktima 
të mundshme të trafikimit. Të nesërmen, SHPK-ja urdhëroi që 
këto gjashtë femra të arrestoheshin për fshehje të veprës së 
trafikimit të njerëzve dhe rekrutimit të femrave të tjera për 
prostitucion në bashkëpunim me pronarët dhe punëtorët e 
klubeve të natës. Sipas SHPK-së, prokurorët më vonë tërhoqën 
akuzat dhe i liruan femrat, të cilat u kthyen për të punuar në 
klub të natës. Njëri prej meshkujve u lirua një muaj më vonë 
për shkak të mungesës së dëshmive. Prej katër meshkujve që 
pritnin të gjykoheshin nën akuzat për trafikim, dy mbetën në 
paraburgim deri në fund të vitit. 
 
Më 9 tetor, SHPK-ja arrestoi dy shqiptarë të Kosovës në rrugën 
Prishtinë-Ferizaj për trafikim të femrave të mitura shqiptare 
të Kosovës. SHPK-ja më vonë arrestoi dhe i mbante në 
paraburgim katër femra lidhur me këtë krim. U lëshua urdhri 
për arrestimin e personit të tretë, për të cilin besohej se 
ishte jashtë Kosovës. Gjykimet e të arrestuarve vazhduan deri 
në fund të vitit në Gjykatën e Qarkut në Prishtinë. 
 
OJQ-të ndërkombëtare dhe vendëse ishin burimi kryesor i 
ndihmës për viktimat e trafikimit. OJQ-të vendëse, si Qendra 
për mbrojtjen e viktimave dhe parandalimin e trafikimit dhe 
Qendra për mbrojtjen e grave dhe të fëmijëve, në bashkëpunim 
me UNMIK-un, OSBE-në dhe IOM-in, drejtonin strehimore ku 
viktimave të trafikimit u ofrohej kujdes mjekësor dhe shërbime 
të këshillimit psikologjik. OJQ-ja Shpresë dhe shtëpi për 
fëmijë drejtonte një strehimore për viktimat fëmijë të 
trafikimit, dhe Ministria e Punës dhe Mirëqenies Sociale, në 
bashkëpunim me UNMIK-un dhe OSBE-në, drejtoi një njësi 
strehimi grupor, gjysmë të pavarur, për të miturit që ishin 
viktima të trafikimit dhe të dhunës në familje. Disa 
strehimore vendëse për viktima të dhunës në familje, si Liria 
në Gjilan, ofronin strehim afatshkurtër dhe shërbime referimi 
për viktima të rrezikut të sigurisë së ulët. Një objekt i 

përkohshëm i udhëhequr nga Ministria e Drejtësisë u ofronte 
strehim të përkohshëm viktimave gjersa ato mendonin të 
riatdhesoheshin apo të dëshmonin kundër trafikantëve. Policia 
shpesh ia drejtonte IOM-it viktimat e dyshuara të trafikimit 
nëpërmjet zyrtarëve rajonalë të OSBE-së. 
 
 Personat me aftësi të kufizuara 
 
Disa rregullore të UNMIK-ut e ndalojnë diskriminimin ndaj 
personave me aftësi të kufizuara në punësim, shkollim, qasje 
në kujdes shëndetësor, dhe ofrim të shërbimeve të tjera 
shtetërore; megjithatë, pati diskriminim të madh në praktikë, 
dhe të drejtat e personave me aftësi të kufizuara nuk ishin 
prioritet i IPVQ-së. 
 
Sipas OJQ-së vendëse për të drejtat e personave me aftësi të 
kufizuara, HandiKos, ligjet që kishin të bënin me personat me 
aftësi të kufizuara nuk zbatoheshin në mënyrë adekuate. Si 
rrjedhojë, fëmijët me aftësi të kufizuara shpesh 
përjashtoheshin nga mundësitë edukative, nuk vlerësoheshin në 
mënyrë profesionale, dhe u mungonin shërbime të mjaftueshme 
shëndetësore dhe sociale. Nuk pati mbrojtje të posaçme ligjore 
për fëmijët me aftësi të kufizuara, dhe Këshilli për Ekonomi 
dhe Financa pohoi se nuk kishte financim të mjaftueshëm për të 
mbështetur programe të tilla. Nuk kishte ligj që e definonte 
statusin e personave me aftësi të kufizuara, e as dispozita 
për trajnimin apo punësimin e tyre. Nuk kishte ligje mbi 
kujdestarinë me mbrojtje përkatëse me proces të duhur, dhe 
rregulloret nuk e njihnin vendosjen e individëve me aftësi të 
kufizuara mentale në institucione si çështje të ndarë ligjore 
nga çështja e trajtimit kundër dëshirës së tyre. Ligji lejon 
qasjen në ndërtesa zyrtare; megjithatë, ai nuk u zbatua në 
praktikë. 
 
Sipas OJQ-së Mental Disability Rights International (MDRI), 
pacientët me aftësi të kufizuara mentale vazhdonin të 
mbaheshin të izoluar pa kurrfarë baze ligjore, pasi nuk ka 
ligj për ta rregulluar procesin e dërgimit të personave në 
objekte të kujdesit psikiatrik ose social, apo për t’i 
mbrojtur të drejtat e tyre brenda institucioneve. Herë pas 
here, individët që kishin nevojë për trajtim në shëndet mental 
dënoheshin për krime të inskenuara ose të vogla dhe 
dërgoheshin në burgje të cilave u mungonin burimet për trajtim 
adekuat. 
 
Më 26 prill, kryeministri themeloi Këshillin Nacional për 
Persona me Aftësi të Kufizuara (KNPAK) si një organizatë 
këshillimore për autoritetet qeveritare dhe Kuvendin e 
Kosovës. KNPAK ka dy bashkëkryesues: kryeministrin dhe 
drejtorin e OJQ-së HandiKos Halit Ferizi. Gjatë këtij viti, 
ata themeluan një sekretariat të KNPAK-së për të hartuar 

dokumente ligjore, por deri në fund të vitit, KNPAK ende nuk 
ishte bërë tërësisht funksional. 
 
Nga fundi i vitit, as UNMIK-u, as IPVQ-ja nuk kishin ngritur 
padi penale apo ndërmarrë masa të tjera ligjore si përgjigje 
ndaj një raporti të MDRI-së të vitit 2002, që zbuloi dëshmi të 
gjera të abuzimit fizik, sulmit seksual, mospërfilljes, dhe 
ndalimit arbitrar nga personeli dhe pacientët në objektet e 
kujdesit të shëndetit mental në Institutin e Shtimes, në 
Shtëpinë e pleqve në Prishtinë dhe në Spitalin e Universitetit 
të Prishtinës. 
 
Ministria e Arsimit, Ministria e Shëndetësisë, Ministria e 
Mirëqenies Sociale, dhe Ministria e Shërbimeve Publike ishin 
përgjegjëse për mbrojtjen e të drejtave të personave me aftësi 
të kufizuara. 
 
Sipas OBSH-së, kishte rreth 14,000 persona me aftësi të 
kufizuar mentale. Në dhjetor 2004, MDRI raportoi se kujdesi 
institucional ndaj personave me aftësi të kufizuara mentale i 
la ata të izoluar, arbitrarisht të ndaluar, dhe të cenueshëm 
ndaj dhunës fizike dhe abuzimit seksual (shih Seksionin 1.c.). 
Më 2005, IPVQ-ja i zgjeroi opsionet për jetesë të pavarur për 
persona të tillë dhe shpenzoi 157,000 deri në 262,000 dollarë 
(120,000 – 200,000 euro) në secilën prej 14 shtëpive për 
integrim të miratuara nga MDRI-ja. Sipas një projekt-raporti 
të OBSH-së të muajit shtator, nuk kishte objekte të 
mjaftueshme për të siguruar kujdes për personat me aftësi të 
kufizuara mentale, dhe mundësitë për punësimin e personave me 
aftësi të kufizuara mentale ishin të kufizuara. KMDLNJ 
raportoi se të burgosurit me aftësi të kufizuara mentale 
shpesh mbaheshin në burgje për shkak të mungesës për të 
siguruar trajtim për shëndet mental. 
 
 Pakicat kombëtare/raciale/etnike 
 
Diskriminimi zyrtar dhe shoqëror kundër bashkësive të serbëve, 
romëve, ashkalinjve dhe egjiptianëve sa i përket punësimit, 
shërbimeve sociale, përdorimit të gjuhës, lirisë së lëvizjes, 
të drejtës për t’u kthyer, dhe të drejtave të tjera themelore 
vazhdoi, ndonëse raportet për diskriminim të tillë shënuan 
rënie në krahasim me vitin 2005. Anëtarët e bashkësisë 
boshnjake dhe gorane gjithashtu u ankuan për diskriminim. 
Gjatë këtij viti, dhuna dhe krime të tjera të drejtuara kundër 
pakicave dhe pronës së tyre u pakësuan, por mbetën problem. 
Punësimi i pakicave në IPVQ vazhdoi të ishte i ulët dhe në 
përgjithësi kufizohej në nivele të ulëta të qeverisë; anëtarët 
e pakicave zinin 11 për qind të vendeve të punës në qeveri, 
përkundër cakut të IPVQ-së prej mbi 16 për qind. 

Prej tetorit, u raportua për 61 raste të krimit ndëretnik; 
serbët ishin të përfshirë si viktima apo të dyshuar në 51 
raste. Në fund të vitit, policia ishte duke i hetuar 24 raste, 
dhe 37 raste u dërguan në gjykata. Sipas UNMIK-ut, incidentet 
që synonin pakicat në përgjithësi raportoheshin më pak për 
shkak të mosbesimit në SHPK dhe në sistemin ligjor, që 
rezultoi nga shkalla e ulët e hetimeve të suksesshme, e 
ndjekjeve penale dhe e dënimeve. 
 
Dhuna kundër serbëve të Kosovës zakonisht hetohej nga njësia e 
policisë ndërkombëtare, një njësi e përbërë nga policë 
ndërkombëtare të OKB-së në kuadër të SHPK-së që i raporton 
drejtpërdrejt komisarit të policisë, i cili gjithashtu është 
anëtar i stafit ndërkombëtar. 
 
Pati raportime të shumta për dhunë kundër serbëve të Kosovës 
gjatë këtij viti. Më 28 mars, p.sh., dy të rinj, shqiptarë të 
Kosovës, e qëlluan me thikë një të ri, serb të Kosovës, afër 
urës kryesore në Mitrovicën veriore. Dy persona u arrestuan, 
por më vonë akuzat u tërhoqën pasi viktima refuzoi të ngrinte 
padi. Hetimet e njësisë së policisë ndërkombëtare vazhduan 
deri në fund të vitit. 
 
Më 8 qershor, persona të panjohur shtinë me armë zjarri në 
shtëpitë e serbëve të kthyer në fshatin Llugë në Istog. 
Kryetari i komunës, shqiptar i Kosovës, e dënoi incidentin dhe 
nënkryetari i komunës, shqiptar i Kosovës, e vizitoi familjen. 
SHPK-ja arrestoi një person dhe rasti ishte në hetim e sipër 
në fund të vitit. 
 
Më 26 gusht, thuhej se 16-vjeçari “AD”, shqiptar i Kosovës, 
hodhi një mjet shpërthyes në hyrje të kafenesë Dollçe Vita në 
Mitrovicën veriore, që i lëndoi 9 veta (7 serbë të Kosovës, 
një boshnjak dhe një britanik). AD u arrestua, akuzua dhe u 
lirua përkohësisht për shkak të gjendjes shëndetësore. 
Prokurori ndërkombëtar ngriti padi për këtë rast më 15 
dhjetor, dhe AD mbeti në arrest shtëpiak deri në fund të 
vitit. 
 
Më 8 dhjetor, SHPK dhe mediat raportuan për një eksplodim në 
urën Frenku në fshatin Mihaliq, komuna e Vushtrrisë. 
Eksplodimi shkatërroi binarët e hekurudhës, dhe ndërpreu 
qarkullimin e trenit që shfrytëzohej nga serbët e Kosovës, të 
cilët pohonin se kjo ishte mënyra më e sigurt për ta për të 
udhëtuar ndërmjet enklavave serbe në jug të Ibrit dhe zonave 
me shumicë serbe në Kosovën veriore. Nuk u raportua për të 
lënduar. 
 
Gjatë këtij viti nuk pati zhvillime në këto raste: sulmi me 
bombë në shkurt 2005 kundër veturës zyrtare të udhëheqësit të 
serbëve të Kosovës, Olliver Ivanoviq; incidenti në korrik 2005 

në të cilin një person i paidentifikuar hodhi një granatë dore 
në zyrat në Zubin Potok të Partisë Demokratike Serbe për 
Kosovë e Metohi të Sllavisha Petkoviqit, e vetmja parti e 
serbëve të Kosovës që mori pjesë në institucionet e Kosovës; 
dhe incidenti në shtator 2005 në të cilin katër të rinj, serbë 
të Kosovës, u qëlluan me armë (dy veta vdiqën më vonë) gjatë 
vozitjes në Shtërpcë. Hetimet e njësisë së policisë 
ndërkombëtare vazhduan deri në fund të vitit. 
 
Pati raste që shqiptarët e Kosovës e shkatërruan pronën 
private që u takonte serbëve të Kosovës; disa raste të dhunës 
kundër serbëve mund të kenë qenë përpjekje për t’i detyruar që 
ta shitnin pronën e tyre. Një rregullore e UNMIK-u ndalon 
shitjen me shumicë të pronës së bashkësive të serbëve të 
Kosovë në përpjekje për ta penguar kërcënimin e pronarëve të 
pronave të pakicave në zona të caktuara; megjithatë, ajo 
rrallë zbatohej. Pati raportime se serbët e Kosovës kishin 
vështirësi për t’iu qasur pronës së tyre, që nganjëherë ishte 
e zënë ose shfrytëzohej nga shqiptarët e Kosovës. Në disa 
raste, u raportua që prona e serbëve të Kosovës shitej nga 
persona që rrejshëm pretendonin të ishin avokatë të tyre dhe 
paraqitnin dokumente të falsifikuara në gjykatë; në rastet në 
të cilat pronarët e ligjshëm nuk jetonin në Kosovë, mashtrimi 
i tillë nuk u zbulua me muaj të tërë. 
 
Më 6 qershor, si përgjigje ndaj krimeve të pazgjidhura kundër 
serbëve të Kosovës, udhëheqësi i Këshillit nacional të serbëve 
të Kosovës, Marko Jakshiq, u tha mediave se komunat veriore të 
Zveçanit, Zubin Potokut dhe Leposaviqit unanimisht kishin 
vendosur t’i ndërprenin marrëdhëniet e tyre me IPVQ-në. Krimet 
përfshinin incidentin e 6 majit në të cilin u shti me armë 
zjarri ndaj priftit ortodoks serb Sërxhan Stankoviq gjersa 
ngiste veturën e tij (ai nuk u lëndua), për këtë rast policia 
e UNMIK-ut dyshonte në një serb 29-vjeçar, pjesëtar i SHPK-së; 
plagosja më 11 maj e Jovan Millosheviqit dhe Jabllan Jevtiqit 
gjatë një vjedhjeje të armatosur në një pompë të benzinës në 
Mitrovicën veriore; dhe vrasja më 1 qershor e serbit të 
Kosovës Millan Veskoviq në Zveçan. Përkundër dëshmive pasuese, 
arrestimeve dhe deklaratave të qarta nga zyrtarët e UNMIK-ut 
dhe të SHPK-së se këto krime nuk ishin me motive etnike, këto 
tri komuna veriore nuk i kishin rifilluar marrëdhëniet me 
IPVQ-në deri në fund të vitit. 
 
Policia e UNMIK-ut analizoi 1,408 autokolona të serbëve të 
Kosovës të përcjella nga SHPK-ja prej janarit e deri në fillim 
të majit. Pati gjashtë incidente të gjuajtjes së gurëve kundër 
autokolonave, dhe policia kreu pesë arrestime për ato raste. 
 
Pati zhvillime të reja në rastet e disa personave të ndaluar 
nën dyshimin se i kishin organizuar apo udhëhequr trazirat e 
marsit 2004. Në mars 2005, hetimet kundër kryetarit të 

Shoqatës së Veteranëve të Luftës së UÇK-së në Vushtrri, Salih 
Salihu, u ndërprenë për shkak të dëshmive të pamjaftueshme. Në 
mars 2005, komandanti rezervë i TMK-së, Naser Shatri, u shpall 
fajtor për pjesëmarrje në turmën që kreu dhunë dhe u suspendua 
për gjashtë muaj. Në prill 2005, kryetari i i Shoqatës së 
Veteranëve të Luftës së UÇK-së në Pejë, Nexhmi Lajçi, u shpall 
fajtor për zotërim të paautorizuar, kontrollim, dhe posedim 
apo përdorim të armëve dhe u gjobit 393 dollarë (300 euro). 
Hetimi kundër kryetarit të Shoqatës së Veteranëve të Luftës së 
UÇK-së në Gjilan, Shaqir Shaqiri, vazhdoi deri në fund të 
vitit. 
 
Në gusht, SHPK arrestoi pesë shqiptarë të Kosovës nga Fushë 
Kosova dhe Obiliqi, dhe i akuzoi për organizim dhe pjesëmarrje 
në trazirat e marsit 2004. Më 25 gusht, gjykata i dënoi këta 
persona me nga 30 ditë paraburgim dhe hetimet vazhduan. Këta 
pesë persona po ashtu akuzoheshin për djegie të disa 
ndërtesave gjatë trazirave. 
 
Gjykimi në rastin e Esmin Hamzës dhe “AK”-së në lidhje me 
zjarrvëniet në Prizren gjatë trazirave të marsit 2004 filloi 
më 27 nëntor. Këta dy të pandehur, shqiptarë të Kosovës, 
thuhej se ishin anëtarë të turmës dhe u akuzuan për nxitje të 
dhunës ndëretnike dhe dëmtim të pronës. Trupi gjykues përbëhej 
nga dy gjykatës ndërkombëtarë dhe një vendës. Të pandehurit 
nuk ishin nën arrest dhe gjykimi vazhdoi deri në fund të 
vitit. 
 
Më 14 dhjetor, policia arrestoi Zlyhaje Avdullahun, të njohur 
si “Kiki,” për krime të kryera në Fushë Kosovë gjatë trazirave 
të marsit 2004. Zlyhaja ishte pjesë e një turme të shqiptarëve 
të Kosovës që theu, plaçkiti e dogji shtëpitë e serbëve të 
Kosovës, dhe sulmoi serbët e Kosovës në Fushë Kosovë. Më 17 
dhjetor, një gjykatës ndërkombëtar udhëhoqi seancën dëgjimore 
kundër të pandehurës, dhe autorizoi që ajo të mbahej në 
paraburgim deri në fund të vitit. 
 
Deri në tetor, IPVQ-ja kishte rindërtuar mbi 97 për qind të 
shtëpive (871 prej 897) të dëmtuara ose të shkatërruara gjatë 
marsit 2004, dhe rindërtimi i kishave ishte duke vazhduar 
(shih Seksionin 2.c.). Sipas Ministrisë së Kulturës, prej 26 
shtëpive që ende nuk ishin rindërtuar, 23 mbetën të 
papërfunduara për shkak të brengave të sigurisë në Mitrovicën 
veriore, dhe pronarët e tri të tjerave refuzuan rindërtimin e 
shtëpive të tyre. Më 11 maj, pas ankesave për cilësinë e 
rindërtimit, qeveria themeloi një komision 5-anëtarësh për 
shqyrtimin e ankesave, por asnjë vendim nuk ishte marrë që nga 
tetori. 
 
Pati raportime për dhunë me motive politike kundër pakicave 
jo-serbe gjatë këtij viti. Më 22 gusht, një grup i vogël i 

shqiptarëve të Kosovës sulmoi malaziasin Vuko Danilloviq, ish-
banor e person i zhvendosur nga Kosova, në prani të disa 
fëmijëve të zhvendosur, të cilët i shoqëronte për në Kosovë 
për të marrë pjesë në një kamp shumetnik në manastirin e 
Deçanit. SHPK-ja më vonë arrestoi një të ri shqiptar të 
Kosovës, por ai u lirua pasi viktima nuk mund ta 
identifikonte. Hetimi i SHPK-së vazhdoi deri në fund të vitit. 
 
Më 2 tetor, shtëpia e një gorani, përfaqësues i Qendrës 
koordinuese të Beogradit për Kosovë u dëmtua rëndë nga 
shpërthimi i një bombe. SHPK-ja arrestoi një person dhe 
hetimet vazhduan deri në fund të vitit. 
 
Romët jetonin në varfëri të skajshme, dhe paragjykimi kundër 
romëve ishte karakteristikë e shoqërisë kosovare. Shqiptarët e 
Kosovës e dogjën mëhallën e romëve në Mitrovicën jugore më 
1999 pasi romët i konsideronin si bashkëpunëtorë të serbëve. 
Si rrjedhojë, rreth 8,000 ish-banorët e mëhallës vazhduan të 
jetonin në kampe për persona të zhvendosur në Mitrovicën 
veriore. Gjatë këtij viti, shumica e PZHBV-ve romë që jetonin 
në kampe të kontaminuara me plumb u vendosën në objekte 
alternative dhe trajtoheshin për helmim nga plumbi (shih 
Seksionin 2.d.). 
 
Romët vuanin nga diskriminimi i përhapur shoqëror dhe 
ekonomik; shpesh u mungonte higjiena themelore, kujdesi 
mjekësor, dhe shkollimi; dhe vareshin me të madhe nga ndihmat 
humanitare për mbijetesë. Ndonëse pati disa përpjekje të 
suksesshme për rivendosjen e romëve, ashkalinjve dhe 
egjiptianëve në shtëpitë që i kishin para konfliktit të vitit 
1999 në Vushtrri, brengat e sigurisë vazhduan. 
 
Udhëheqësit boshnjakë u ankuan se mijëra anëtarë të bashkësisë 
së tyre ishin larguar nga Kosova për shkak të diskriminimit 
dhe mungesës së mundësive ekonomike. 
 
IPVQ-ja dhe UNMIK-u ndërmorën disa hapa gjatë këtij viti për 
t’i përmirësuar kushtet për pakica etnike. Në shtator, Kuvendi 
i Kosovës miratoi një ligj mbi gjuhën, duke e bërë gjuhën 
serbe gjuhë të dytë zyrtare në Kosovë dhe caktoi kuotën prej 5 
për qind për ta bërë gjuhën e folur nga një pakicë etnike 
gjuhë zyrtare në atë komunë. Ligji parashikon që turqishtja do 
të vazhdojë të jetë gjuha e tretë zyrtare në Prizren, 
pavarësisht nga përqindja e popullatës turke në komunë. 
 
 Abuzimet e tjera shoqërore dhe diskriminimi 
 
Ligji ndalon diskriminimin e bazuar në orientim seksual; 
megjithatë, ky ligj nuk u zbatua gjatë këtij viti. 

Qëndrimet tradicionale shoqërore ndaj homoseksualizmit në 
Kosovë i frikësonin shumicën e homoseksualëve dhe lezbikeve, 
kështu që ata e fshihnin orientimin e tyre seksual. 
Homoseksualët dhe lezbiket në përgjithësi ndjeheshin të 
pasigurt, shumë prej tyre raportonin kërcënime për sigurinë e 
tyre personale. Mediat e shkruara i forcuan këto qëndrime duke 
botuar artikuj negativë për homoseksualizmin, që i 
përshkruanin homoseksualët dhe lezbiket si të sëmurë mentalë 
dhe të prirë për t’i sulmuar fëmijët seksualisht. Disa 
homoseksualë gjithashtu raportuan për diskriminim në punë. Së 
paku një parti politike me orientim islam, Partia e 
Drejtësisë, përfshiu në platformën e vet politike dënimin e 
homoseksualizmit. 
 
Në dhjetor 2005, mediat lokale raportuan se policët e SHPK-së 
dhe një mjek verbalisht i abuzuan dhe keqtrajtuan dy 
homoseksualë të rinj pasi një sulmues i panjohur i kishte 
sulmuar me thikë afër Prishtinës. SHPK-ja për një kohë të 
shkurtër i suspendoi të dy policët pa pagesë në pritje të 
hetimeve. Më pas, policët u qortuan dhe u kthyen në punë. Në 
janar, komisari i policisë Kai Vittrup e largoi zëdhënësin e 
SHPK-së, Refki Morina, nga zyra e SHPK-së për shtyp pas 
incidentit të dhjetorit, me ç’rast Morina kishte deklaruar se 
homoseksualizmi dënohej sipas kodit penal. 
 
Më 6 janar, një person i panjohur sulmoi dy anëtarë të Qendrës 
për emancipim social, një grup për përkrahjen e bashkësisë së 
homoseksualëve. Pasi mësuan se ishin homoseksualë, SHPK-ja 
kinse i trajtoi viktimat si kriminelë dhe dështoi ta 
arrestonte autorin e krimit. SHPK-ja i dërgoi viktimat në 
Spitalin e Universitetit të Prishtinës, ku mjeku që i 
trajtonte i quajti “njerëz të sëmurë”. 
 
Më 25 mars, një grup prej shtatë meshkujve fizikisht sulmoi 
dhe verbalist abuzoi një 30-vjeçar veç që ishte homoseksual. 
Edhe pse ai ia paraqiti rastin SHPK-së, e cila më pas ia 
dorëzoi rastin Njësisë për krime të rënda, viktima më në fund 
vendosi ta tërhiqte akuzën për shkak të presionit nga familja 
e sulmuesit kryesor. Prokurori i gjykatës së qarkut vazhdoi 
ndjekjen penale, dhe gjykata më në fund i shpalli fajtorë dy 
autorë të krimit dhe i dënoi me nga gjashtë muaj burg. 
 
Më 28 mars, në Prishtinë, persona të panjohur rrahën 
brutalisht dy meshkuj të cilët i panë duke bërë seks. Njëri 
prej tyre vdiq më vonë në spital nga lëndimet e marra. Qendra 
për emancipim social, një OJQ vendëse që i përkrah të drejtat 
e lezbikeve, homoseksualëve, biseksualëve, dhe të 
transgjinive, e kritikoi policinë për trajtim të rastit si 
vjedhje në vend se si krim të urrejtjes. Një hetim vazhdoi 
deri në fund të vitit. 

Më 26 shtator, Ferid Agani, psikiatër dhe anëtar i Kuvendit të 
Kosovës nga Partia e Drejtësisë, shkroi një artikull në një 
gazetë lokale, në të cilën homoseksualizmin e quante 
“çrregullim të rëndë psikiatrik” që shkonte kundër “natyrës së 
njeriut”. Dy organizata vendëse për të drejta të njeriut, 
Iniciativa rinore për të drejta të njeriut dhe Qendra për 
emancipim social, kërkuan që Agani dhe gazeta të kërkonin 
ndjesë publikisht; asnjëra palë nuk kërkoi ndjesë.  
 
Seksioni 6 Të drejtat e punëtorëve 
 
 a. E drejta e asociimit 
 
Rregulloret e UNMIK-ut u lejojnë punëtorëve të formojnë dhe 
t’u bashkëngjiten sindikatave që ata i zgjedhin, pa autorizim 
paraprak ose kërkesa të tepërta, dhe punëtorët e ushtruan këtë 
të drejtë në praktikë. 
 
Sindikata e vetme e rëndësishme, Bashkimi i Sindikatave të 
Pavarura të Kosovës (BSPK), pohoi se kishte mbi 120,000 
anëtarë; vetëm 50,000 anëtarë të saj (rreth 10 për qind të 
fuqisë punëtore) ishin të punësuar. Rregulloret e UNMIK-ut 
ndalojnë diskriminimin antisindikal; megjithatë, disa zyrtarë 
të sindikatave raportuan për diskriminim në praktikë. BSPK 
raportoi se vetëm një numër i vogël i ndërmarrjeve e 
respektonte rregulloren që ndalonte diskriminimin antisindikal 
dhe pohoi se të drejtat e punëtorëve abuzoheshin në çdo 
sektor, përfshirë këtu organizatat ndërkombëtare, ku personeli 
nuk kishte qasje në sigurim apo pensione. 
 

b. E drejta për t’u organizuar dhe negociuar 
kolektivisht 

 
Rregulloret e UNMIK-ut u lejojnë sindikatave t’i udhëheqin 
aktivitetet e veta pa ndërhyrje, dhe UNMIK-u e mbronte këtë të 
drejtë në praktikë. Rregulloret e UNMIK-ut gjithashtu 
parashikojnë të drejtën për t’u organizuar dhe negociuar 
kolektivisht pa ndërhyrje, dhe Qeveria nuk e kufizoi këtë të 
drejtë në praktikë; megjithatë, negociimi kolektiv ndodhi 
vetëm me një rast. Rregulloret e UNMIK-ut nuk e njohin të 
drejtën për të bërë grevë; megjithatë, grevat nuk u ndaluan në 
praktikë, dhe greva ndodhën gjatë këtij viti. 
 
Nuk ka zona të përpunimit të eksporteve. 
 

c. Ndalimi i punës së dhunshme apo të detyruar 
 
Rregulloret e UNMIK-ut ndalojnë punën e dhunshme apo të 
detyruar, përfshirë këtu punën e fëmijëve; megjithatë, pati 
raportime se praktika të tilla ndodhën (shih Seksionet 5 dhe 
6.d.). 

d. Ndalimi i punës së fëmijëve dhe mosha minimale për 

punësim 
 
Rregulloret dhe politika e UNMIK-ut ndalojnë eksploatimin e 
fëmijëve në vend të punës, përfshirë këtu ndalimin e punës së 
dhunshme apo të detyruar; megjithatë, UNMIK-u dhe IPVQ-ja 
rrallë i ndryshonin këto praktika kur ndodhnin. 
 
Rregulloret e UNMIK-ut e caktojnë moshën minimale për punësim 
në 16 vjet dhe në 18 vjet për cilëndo punë që mund ta 
rrezikojë shëndetin, sigurinë apo moralin e të rinjve, por 
lejojnë që fëmijët të punojnë në moshën 15-vjeçare, nëse puna 
e tillë nuk është e dëmshme për fëmijën apo nuk e pengon atë 
për ta ndjekur shkollën. 
 
Në fshatra dhe bashkësi bujqësore, fëmijët më të rinj 
zakonisht punonin për t’u ndihmuar familjeve të tyre. Fëmijët 
e qytetit shpesh punonin në një sërë punësh jozyrtare të 
shitjes me pakicë, si larja e xhamave të veturave ose shitja e 
gazetave, cigareve dhe kartelave të telefonit në rrugë; numri 
i fëmijëve që punonin në rrugë u rrit në krahasim me vitin 
2005, ndonëse as UNMIK-u e as IPVQ-ja nuk mbanin të dhëna. 
Sipas Ministrisë së Punës dhe Mirëqenies Sociale, IPVQ-së ende 
i mungonin planet për ta trajtuar këtë formë të rëndomtë të 
punës joformale të fëmijës. Disa fëmijë gjithashtu 
angazhoheshin në punë fizike, si transportimi i mallrave. 
KMDLNJ raportoi se kishte vërejtur shkelje të rënda të 
rregulloreve të punës gjatë këtij viti, përfshirë këtu punën e 
fëmijëve. 
 
Trafikimi i fëmijëve, kryesisht për shfrytëzim seksual, ishte 
gjithashtu problem serioz (shih Seksionin 5). 
 
Ministria e Punës dhe Mirëqenies Sociale, në bashkëpunim me 
UNMIK-un, koordinoi politikën për mbrojtjen e fëmijëve, dhe 
Departamenti i Ministrisë për mirëqenie sociale ishte 
përgjegjës për ta siguruar mbrojtjen e fëmijëve; megjithatë, 
Ministria luajti rol këshillëdhënës në vend se zbatues, dhe 
kreu shumë pak inspektime gjatë këtij viti. 
 

e. Kushtet e pranueshme të punës 
 
Ndonëse rregulloret e UNMIK-ut parashikojnë rrogën minimale, 
asnjë rregullore nuk u miratua. Ndonëse shumë agjenci dhe OJQ 
ndërkombëtare paguanin rroga përkatëse, rroga mesatare mujore 
për orar të plotë në sektorin publik prej 198 dollarëve (151 
euro) dhe rroga mesatare në sektorin privat prej 272 dollarëve 
(208 euro) nuk mjaftonte për të siguruar standard modest për 
punëtorin dhe familjen e tij. Rrogat e sektorit publik iu 

nënshtruan urdhrit të FMN-së për ngrirje dhe nuk ishin ngritur 
që nga viti 2003. 
 
Rregulloret e UNMIK-ut parashikojnë javën standarde të punës 
prej 40 orësh; kërkojnë kohën e pushimit; kufizojnë numrin e 
orëve të rregullta të punës deri në 12 orë në ditë, punën 
jashtë orarit deri në 20 orë në javë dhe 40 orë në muaj; 
kërkojnë pagimin e bonusit për punën jashtë orarit; dhe 
ndalojnë punën e tepërt të detyrueshme jashtë orarit. 
Punëdhënësit shpesh dështuan t’i zbatonin këto rregullore për 
shkak të nënpunësimit dhe papunësisë së madhe në Kosovë. 
 
KMDLNJ raportoi se kishte vërejtur shkelje të rënda të 
rregulloreve të punës gjatë këtij viti, përfshirë këtu 
mungesën e javës standarde të punës dhe punën e detyrueshme 
dhe të papaguar jashtë orarit; punëtorët nuk i raportonin 
shkeljet e tilla për shkak të frikës nga reprezaljet. Sipas 
KMDLNJ-së, shumë punëtorë në sektorin privat punonin me orar 
të gjatë kinse sipas dëshirës së punëtorëve pa kontratë pune, 
pa pagesë të rregullt, apo kontribute pensioni të paguara në 
emër të tyre. Punëtorët raportonin se përjashtoheshin nga puna 
pa arsye dhe në kundërshtim me ligjet në fuqi dhe u mohoheshin 
festat. KMDLNJ raportoi se abuzimi seksual ndodhi në vend të 
punës, por kaloi pa u raportuar për shkak të frikës nga 
përjashtimi dhe/apo hakmarrja fizike. Sipas KMDLNJ-së, 
punëtorët në sektorin publik zakonisht përballeshin me 
keqtrajtim të ngjashëm. 
 
Një inspektorat i punës në kuadër të Ministrisë së Punës dhe 
Mirëqenies Sociale është përgjegjës për zbatimin e standardeve 
të punës. Megjithatë, inspektorati kryesisht i këshillonte 
punëdhënësit, dhe ndonëse shqiptoi katër gjoba gjatë këtij 
viti për shkelje të standardeve, ato nuk u paguan në pritje të 
kontestit gjyqësor. 
 
Inspektorati i punës ishte përgjegjës për zbatimin e 
standardeve të shëndetit dhe sigurisë, por i mungonte 
personeli i trajnuar dhe nuk vepronte me efikasitet. Ligji nuk 
u lejon punëtorëve të largohen nga vendet e rrezikshme të 
punës pa e rrezikuar punësimin e tyre të vazhdueshëm. 

